
        
            
                
            
        

    
	Ш. СҮРЭНЖАВ

	 

	ТҮҮХИЙН ЖУУЛЧИН

	(Найраглал)

	 

	Сургуулийн дунд, ахлах насны хүүхдүүдэд

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1976 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭХЛЭЛ

	— Сайн яваарай Сэргэлээн!

	— Сахилын нэрээ мартав, Бор банди аа

	— Самбаа зоригоо алдав, сэрэмжтэй яв!

	— Сайхан уулзахын ерөөл тавья, Борько.

	Багшийнхаа захисныг мартавзай, хүү минь

	— Аавынхаа сургасныг эндүүзэй, үр минь

	— Ээжийнхээ өгснийг гээгүүзэй, хүү минь!

	— Андынхаа дурсгалыг алдуузай, дүү минь!

	— Сайн яваарай!

	— Сайн сууцгааж байгаарай!

	Салан одох

	Үдэн гаргах

	Сайн сайхны ерөөл тавин

	Сануулан захих,

	Ёсчлон сахих

	Энэ үгсийг

	Хэдэн оны

	Хэдэн сарын

	Хэдэнд хэлэв ээ?

	Энэ ерөөлийг

	Эгэл биедээ

	Өвөрлөн одох

	Өөр тийш явах

	Тэр хүн

	Хэн байв аа?

	Дэлхийгээс саранд

	Сарнаас сансарт

	Одноос одонд

	Огторгуйгаас алсад

	Далавчлан хүрч

	Дахин цаашилж

	Эрхэс тэнгэрийг

	Эзэгнэн суугаа

	Энэ манай үед,

	Эрдэм ухаан

	Эгнэгт дээшээ

	Эрчлэн тэмүүлж

	Эрслэн бадарч,

	Эрхэс хоорондын

	Станц суурин,

	Эрдэнийн цагаан

	Хүлэг-пуужин,

	Хэт ягаан туяа, ультра

	Химийн элемент, квант

	Хэлж баршгүй олон.

	Био-бионик-био хими

	Био-электро, биофизик

	Хэцүү томьёо,

	Хийсвэр ухагдахуун

	«Геттилгены их толгойт»

	Гаустийг ч сандрааж

	Математикийн хаан ширээг

	Мартагнуулж

	Мадалж мэдэм

	Маш нарийн

	Машин, оньс

	Хүнийг орлох нь холгүй

	Энэ үед.

	Эгц дээшээ бус

	Эргэн ухарч

	Өнгөрсөн дундад зуун руу

	Өвгөрсөн феодалын үе рүү

	Хэн явдаг билээ.

	Хэрэг зориг юу сан билээ?

	Өнөөгөө мэдэхийн тулд

	Өнгөрснөө мэдэх хэрэгтэй

	Өнгөрснийг мэдсэнээр

	Өнөөгөө таних ёстой.

	Өнөөдөр маань

	Ямар үнээр олдсоныг

	Өвгөд дээдэс минь

	Яаж шуу амьдарч байсныг

	Жишин харж

	Зэрэгцүүлэн үзэж

	Жигнэж цэгнэх хэрэгтэй

	Шигшиж тунгаах ёстой.

	Үдэш өглөө хоёрыг

	Зэрэгцүүлээд үзье

	Өдөр шөнө хоёрыг

	Эргэцүүлээд бодъё.

	Харанхуйгаас гэгээнд гарах

	Ямар билээ?

	Гэгээнээс харанхуйд орох

	Ямар билээ?

	Цаг мөчийн

	Нуруун дээр бид зогсож байна.

	Цаг мөчийг ухраагаад үзвэл

	Уруугаа ургасан мод шиг

	Уруудан уруудсаар

	Урьдын өнгөрсөн цаг руу

	Өнхрүүлж аваачна.

	Бидний

	Гишгэж байгаа газар доор

	Бидний

	Туулаад ирсэн орон зай бий.

	Бидний

	Явж байгаа цагийн хойно

	Бидний

	Түүх гэж ярьдаг цаг мөч бий.

	Түүний тухай

	Түүхийн хичээлд үздэг.

	Өдөр хоногоор

	Сар жилээр

	Сурах бичгээс

	Судлах номоос

	Сонсож мэддэг.

	Гэвч

	Нүдээр үзэхийг

	Биеэр туулахыг

	Сонирхдог

	Шохоорхдог.

	Өөрсдөө ч

	Өрлөг түүхийн

	Өвч хуягтай

	Барсын хүчтэй

	Баатар зоригтон болж

	Мангасыг өвдөглөн дарж

	Махчныг өрлөн ялж

	Харгисыг сөнөөж

	Шударгыг сэхээж

	Зоригоо

	Бадруулахыг хүсдэг

	Золбоогоо

	Бахдуулахыг боддог

	Тэдний нэг нь

	Сэргэлэн!

	Тэвхийсэн

	Бор банди!

	Уран зохиол түүх хоёрыг

	Уйгагүй оролдож

	Унтах нойроо хасдаг ч

	Урьдын, миний үеийнх шиг

	Тоонд муу гэж

	Толгойгоо мааждаггүй,

	Эдуард Женнерийн цэцгийн тарилга

	Эйнштений гэрлийн квант

	Эффект, лазер, харьцангуйн онол

	Мигель Сервегийн «бурхны гурван алдаа»

	Микель Анжеллогийн Марк Аврелий, Давид

	Паскалийн хууль, Ньютоны бином

	Пастерийн вакцин.

	Эрдмийн тэнгэр-мэргэн ухаантны

	Эрдмийн дээжсээр мэдлэгээ тордож

	Эрин үеийн өсөх настны

	Эрхэмлэх бүхэнд шимтэж яваа юм.

	Олж мэдсэнээ

	Нөхдөдөө ярьдаг

	Ойлгоогүйгээ

	Бусдаас лавладаг

	Онгироодуухан

	Цагаан сэтгэлтэй,

	Омтгойрхох гавьяанд

	Хүүхдийн хүсэлтэй,

	Дэвжээн дээр бол

	Аятайхан барилдчихдаг

	Тэнхээгээр ихгүй ч

	Эвсээрхэн мэхтэй,

	Заримдаа

	Дунд авчхаад

	«Засна» гээд уншиж суудаг,

	Завчилж

	Уул хад, ой модоор

	«Аялна» гээд алга болдог,

	Түргэндүү зантай ч биеэ барьдаг

	Төрхгүй аашилчхаад

	Сүүлд нь гэмшдэг.

	Уйлж ч үзсэн

	Дуулж ч явсан

	Инээх гомдох нь амархан

	Исгэлэндүү хүүхэд юм.

	Агт морь

	Замын уртад шалгардаг

	Аавын хүү

	Ажлын дунд тодордог

	Яван байж харъя,

	Ямар хүн болохыг нь.

	Харан байж мэдье,

	Харгуй зам туулахыг нь.

	
НӨХДИЙН ЗАХИАС

	Уншсан номынхоо ертөнцөөр

	Аялах хүсэлтэй хүн

	Увдис шингээсэн болзлыг

	Өв тэгш хангах ёстой.

	Бүрнээ түүнийг биелүүлж

	Бүхий л шалгалтад тэнцсэн бол

	Өнгөрсөн дундад зуунд

	Өнөө зууныг аялуулна,

	Эдлэл, уналга, багаж хэрэглэлийг

	Эрдмийн хүрээлэнгээс хангана гэж

	Гаргасан зарлалыг үзээд

	Гараасаа салгалгүй уншаад

	Гаравч оровч бодсоор

	Ганцхан зориг барьсаар

	Сэргэлэн хүү хэдэн жилийг

	Сэтгэл дэнслэн туулсан юм

	Сэтгэх мэдрэх оюуны хэрээр

	Сэлүүрдэн жигүүрлэн явсан юм.

	Есөн эрдмийн мэргэд бүхний

	Ариун мөрийн хутаг оршсон

	Ертөнц галав, эрин зууны

	Алив нууцын үндэс тайлсан

	Есөн мянга есөн зуун

	Ерэн есөн ном уншиж

	Егүүтгэх, хувилгах, бодох тооцох

	Ерөнхий эрдмийг шимтэн үзэж

	Есөн хаврын цэцэг дэлгэрэхэд

	Хүсэл бүхэн нь сая бүтээд

	Ер нь тэгээд энэ зуун

	Нисэх жигүүр сая бүрдээд

	Дундад зууны түүхийн харгуйд

	Жуулчилж явах эрхийг оллоо.

	Дурсгал болсон тэртээ алсад

	Үдэн гаргахаар бүгд ирлээ.

	— Худал хуурмагийн багийг

	Хуу татан хаяхад чинь

	Хувилахуй ухаан тусална

	Уусмал юугаа базаасан уу?

	Урвал хийхдээ эндүүрэв! гэж

	Химийн багш нь захина.

	Хичээж тогтоо, Сэргэлэн минь! гэнэ.

	— Гар чийдэн хэрэгтэй

	Галт цахилгаан гаргахын

	Гайхамшгийг тэнд үзүүл.

	Кино, зургийн аппарат, транзистор,

	Галилейн дуран, геометрийн шугам,

	Эм тариа ч хэрэгтэй гэнэ.

	Эндүүрэлгүй тогтоо Сэргэлэн минь! гэнэ.

	Усыг нь уувал ёсыг нь дага! гэсэн

	Урьдын үг, учиртай юм шүү.

	Ахчлах дүүчлэх, хүндлэх горимын

	Алив учрыг тайлж таниулах,

	Ачлах өслөх, тэмцэх тулах

	Аливаа бүхнийг сайтар бод! гэж

	Түүхийн багш сургана

	Түүртэхгүй тогтоо, Сэргэлэн минь! гэнэ.

	Соёл түүхийг нь хүндэлж

	Гоёл дээжийг нь сахиж

	Болгоомжтой цэцэн явах хэрэгтэй.

	Бодлоготой мэргэн харьцах хэрэгтэй.

	Борчуулын маягийн хувцастай

	Бор банди гэдэг нэртэй

	Боловсон сайхан яриатай,

	Энэ үеэ бахдуулам

	Эндэгдэлгүй явах хэрэгтэй

	Эвлэлийн сахилга, пионерын тангаргаа

	Эгнэгт, өндөр өргө! гэж

	Хүндэт олон багш нар нь

	Сурган сурган захив.

	Хүүхэд дүү нар, анд нь

	Цуглан цуглан үдэв.

	Хөгшин хөвөө ээж, аав нь

	Цацал өргөн ёслов.

	Хөнгөн жигүүрт хөлөг нь

	Салхи татуулан алслав.

	Их түүхийн манант харгуйд

	Ийнхүү Сэргэлэн одсон бүлгээ!

	Нисэж яваа эринээс

	Гэлдэрч үлдсэн зуун руу

	Нүд ирмэхийн зуур

	Тэнгэрийн элч мэт очих буй заа!

	
ТҮҮХИЙН ХАВЦГАЙД

	Хоёр зууныг заагласан

	Цаг мөчийн хил дээр

	Хоёр нутгийг тольдсон

	Цаст уулын хавцал дунд

	Манай үеийн үлгэрийн баатар

	Сэргэлэн хүү догдлон хүрлээ

	Манлай ухаантны эрдмийн хүлэг

	Нисдэг тэргээ зогсоон буулаа.

	Болзоот тавцанг урьдаас зассан юм шиг

	Боржин хадны өмнөх талбарт

	Өнгөлөн далдалж тэргээ орхиод

	Үүргэвчээ мөрлөж, тэртээг зорив оо

	Газар тэнгэрийн савслага алсалж

	Гангийн улаан униар татна

	Гандаж хатсан тойрмын хөвөөнөөс

	Галуу шувуу уйтай ганганана.

	Ялаа шумуул янгинан шунгинан

	Ялзарсан сэг дээр хэрээ гуаглана

	Яндар хадаг савсалзсан овоон дээр

	Ядуус цуглаад хур гуйцгаана.

	Эзэн дээд тэнгэр минь

	Эндэл осол гаргасан бол

	Энэрч биднийг өршөө!

	Эгдүү хорсол төрүүлсэн бол

	Эгүүлж буцаан тайлж

	Элбэрэл үзүүлэн соёрх!

	Сахил журмыг тэсрүүлж

	Савдаг лусыг догшруулж

	Саваагүй хэрэг үйлдсэн бол

	Сайтар тольдон өршөө!

	Булаг шанд хатаж

	Худаг ус ширгэж

	Өвс ногоо гандаж

	Мал сүрэг минь гундаж

	Мэнэрэм халуун наранд

	Мэлхий болж хатлаа

	Бүгчим хуурай салхинд

	Бүтэж үхэх боллоо.

	Амин голыг тэтгэх

	Хүр юугаа оруулж

	Арвин сайрын усыг

	Бялхуулж хайрла, тэнгэр минь!

	Хөрст газрыг дэвтээх

	Аадар бороо шаагиулж

	Хөх ногоон торгоон

	Дэвсэж хайрла, хурмаст минь!

	Буй баялгаа өргөе

	Бие сэтгэлээ өгье.

	Бишрэл бүхнээ дээдэлье

	Бэлэг идээгээ дээжилье

	Билэг ерөөлөө дэвшүүлье!

	Билгүүн хараат тэнгэр минь

	Биднийгээ хайрлан соёрх оо!

	Өмсөж зүүсэн нь ядуу ч

	Үг хэл нь баян

	Өргөн олны төлөө

	Үнэн санаа нь уян

	Өвгөн буурал ерөөлч

	Тэнгэрээс ийнхүү хур гуйж

	Өлзий билигт үгсээ

	Тэрхүү овоонд өргөнө.

	Гандуу хуурай тэнгэр

	Гайхсан юм шиг мэлтийж

	Гангийн халуун нар л

	Галт шил шиг төөнөнө.

	Удалгүй тэгтэл гэнэтхэн

	Улс амьтан шуугилдаж

	Уршиг удсан Балбарыг

	Авчирч явна гэлцэв.

	Гуч эргэм настай

	Гуниггүй зоримог царайтай

	Гунагар хүрэн эрийг

	Гурвуул дөрвүүл хамжсаар

	Овоо тахиж, хур гуйсан

	Олны дунд авчраад

	Оорцог суусан ноёд баядын

	Отго жинсэнд сөгдүүлэв.

	Ялааны далавч шиг чихтэй

	Янхир хавчгар мөртэй

	Ясанд хяхтнам дуутай

	Ямаан толгойт түшмэл

	Яхир хахир зандарч

	Яншиж хавчиж ширүүлэн

	Ягдуулж сүрдүүлж авахын

	Янз сүрийг үзүүлж:

	— Болдоггүй Бор гэдэг чи юу!

	Больдоггүй хар толгой юу!

	Боолын муу боол минь

	Босгоны доорх шороо минь

	Борвийг чинь хянгардаад

	Богтсыг чинь хатаагаад

	Бошигт тэнгэрийн зарлигаар

	Борцолж орхих юм хуна даа!

	— Орги залан гуайн гэрт

	Дориг хатан гуайн гарт

	Хоол дутмаг байгаа бол

	Боол би бэлээн!

	Харин нэг гэм нь

	Хахаачхаж л мэдэх

	Хатуу борц болох байх даа!

	— Байтлаа бүүр хүний

	Махаар хооллодог гэх нь үү

	Бага шиг загнаарай,

	Малан тэнэг минь!

	— Банз шаахайгаар

	Тастсан чинь багадаа юу!

	Хоосон ядуусын

	Хонгоны махаар

	«Хоол хийдэг чинь» худлаа юу!

	Яадаг юм бэ, би

	Яргайтын хавцалд

	Худаг ухсан

	Ял гэвэл энэ л байна.

	Харангадаж байгаа мал хүн хоёрыг бодоод

	Хатаж ангасан тал хөндийн өнгийг хараад

	Хайрхан савдаг гэж

	Алийн болгон айх вэ

	Хавь орчноос

	Алиныг нь шинжвэл ашигтай вэ гэж

	Харсаар явтал

	Үзсээр байтал

	Янз бүрийн

	Ярианаас болоод

	Яршиглахаас биш

	Яргайтын хавцал

	Яах аргагүй усны судас!

	Ядаж цөхсөндөө

	Яадаг юм бэ гээд

	Ухаад үзсэн чинь

	Яасан гэж санана

	Яралзаж мяралзтал

	Ямар сайхан ундрав аа!

	— Түйтгэр тарьсан

	Түүнээс чинь болоод

	Лус хилэгнэж

	Ус харамнаж

	Ган гачиг болох

	Гай зовлон гарч

	Гандаж гундаж байгааг

	Гайхал чи ойлгосон уу! гэж

	Гавж Балдан асуугаад

	Гартаам хөөргөө үнэрлэж

	Гархин нүдээ цавчилж

	Гайгүй сүрхий ширтэв.

	Асуултын хариуд үг

	Аман дээр нь гарсан ч

	Балбар биеэ барьж

	Бодол дундаа инээв.

	Оорцгийн энэ хийдэд

	Ов залийг ойшоодоггүй

	Увдис сүжигт автдаггүй

	Олон газраар явж

	Ой ухаан тайлсан

	Онц шулуун шударга

	Ойдов дагсал гэгч

	Одоо хүртэл бий гэнэ.

	Балдан гавжийн бачийг

	Байнга тэр бээр илчилж

	Балин хамрыг нь хөлөртөл

	Бахтай номоор мадалдаг

	Башир ташир явдлыг нь

	«Барцад» болгож адалдаг

	Цаянжамцын шүлгээр ч

	Цанид чойрын номоор ч

	Цангийн дуу, хэнгэргийн дууг

	Цагдан дарах шиг дийлдэг гэнэ.

	Нохой битгий тэжээ! гэж

	Гэсгүйн зарлиг гаргуулахад

	Нохой зориуд тэжээж

	«Балдан!» гэж нэр өгөөд

	Өглөө оройн хуралд

	Ирэх очих зам дээр нь

	Өнөөх нохойдоо өгөх

	Идүүртэй шөлөө бариад

	«Балдаан, Балдан

	Балдаан, Балдан!» гэж

	Дуудаад зогсож байдаг нь

	Юу юугүй санагдахад

	Дув дуугүй зогсоод

	Бодол дундаа инээснийг

	Танилцсан хойноо Балбар

	Сэргэлэнд ярьж өгсөн юм.

	Тахилтын өндөр овоон дээр

	Эргээд одоо гарцгаая.

	 

	* * *

	 

	— Дээдэст ам гарсан

	Тэнгэр лус хилэгнүүлсэн

	Тэрсүүд ард Балбарыг

	Тамгын шоронд хорь! гэж

	Зарлиг тулгаж буулгаад

	Засаг ноёд давхисан гэнэ.

	Зэрлэг ширүүн айлдварыг нь

	Зөрчиж хэн ч чадсангүй гэнэ.

	Энэ бүхнийг хараад

	Сэргэлэн хүү гайхаж гэнэ.

	Эзэрхий засаг гэгчийн

	Сэтгэл нь хаачсан юм бэ гэж бодож гэнэ.

	Өрөмдмөл болоод моторт худаг

	Өчнөөн төчнөөн олныг гаргаад

	Өмнөговь, Дорнодын талд

	Өргөн мөрний урсгалыг залаад

	Гавьяат усжуулагчийн алдрыг хүртсэн

	Гайхамшигт үеийнхээ хүмүүсийг бодохоос

	Гайд унасан Балбарыг өрөвджээ.

	— Ах аа танд би юугаар туслах вэ гэж

	Амьтны чөлөөгөөр сэм асуухад нь

	— Зүгээр хүү минь уух л юм гэхэд нь

	Жүржийн ундаан амсуулж орхижээ.

	Архи залгисан шиг хахаж цацаад

	Амтархаж бүүр хэд балгаад

	— Ай даа, хүү минь энэ чинь

	Аль газрын рашаан бэ? гэлээ.

	— Яв! гэж тахар зандчихад

	 Яая гэхэв салж одохдоо

	— Зав гарвал хүү минь

	Заавал манайд очоорой! гэв.

	
ГУРИЛАН ХҮН УЙЛСАН НЬ

	Харуй бүрий болж

	Хавь орчин бараалж

	Хажуугийн уулс нүүрэн дээр

	Унаад ирэх шиг дүнхийнэ.

	Үхрийн зэлэн дээр эмгэн хүн

	Үлгэрийн аялгаар «маани» гүнгэнэж

	Үнээний дэлэнг сурмаг шувтрахад

	Шир шир хийн, сүү садарна.

	Хотолсон хоньд тавиухан налайж

	Тарган ирэг яраглан хэвтэнэ.

	Өвсний үнэр, малын үнэр

	Өвөрмөц таатай сүлэгдэн байна.

	Эзний угаадсанд зоолсон нохой

	Эрхшээн босож сүүлээ сөхнө.

	Горилон ирсэн гуриа нохос

	Гомдон гасалж, сүүлээ хавчина.

	Ийн байтлаа заримын өмнө

	Эрхлэн цоройж сүүлээ шарвана.

	Эзэн хүний ганц зандралтад

	Яс хавталзан зовхио буулгана.

	Шөнө орой ус цалгиулсаар

	Үхэр тэрэгтэй бүсгүй хүн

	Ганцаардах мэт дугуй хяхнуулсаар

	Ундны ус холоос зөөж ирэв.

	Үнээ саасан мөнөөхөн эмгэний

	Үрчгэр нүүр нь тулганы галд сүүмэлзэн

	Өнө цагийн хуучин шүтээний өмнө

	Өргөсөн зул нь салхинд далдичин

	«Хөөрхий минь, даараа болов уу

	Хөрзгөр харанхуй шөнө айгаа болов уу» гэж

	Ус авчирсан охин Долгороо өрөвдөн

	Удтал сураггүй болсон Балбар хүргэнээ дурсан

	«Ямар насны гай барцдаар

	Ядуугийн зовлонд шанална вэ» хэмээн

	Ягдсан асуултынхаа хариуг олж цөхөн

	Ядмаг царайндаа гунил шингээн суув.

	Энэ үес хажуугийн гэрт

	Илч дүүгсэн гал бадарч

	Лодой баян хашлагт орны өмнө

	Лонхтой архи шиг цозойж сууна.

	Тахил өрж, зул асаан

	Тансаг үнэртэн уугиулсан бурхны өмнө

	Таван давхар олбог дээр завилан

	Тарган улаан лам уншлага үйлдэнэ.

	Эхнэр Дэжид гуншгинан сөхөрч

	— Энэрэлт багш минь соёрхон таал!

	Эмгэг зовлонгоос түргэн салгаж

	Элдэв зэтгэрийг арилгаж айлд! гэнэ.

	Тогхийтэл шоо орхин үлээж

	Шурхийтэл эрих татан адисалж

	Гурвалжин нүдээ аньж шившээд

	Дүрэмдэн, гараа чагчаалж өргөөд

	— Нар салхи үзээгүй битүү саванд

	Нас биед цөвтэй эдлэл

	Үхээрийн газраас олж хадгалсан нь

	Өлзий бусын хар цагаан өнгөтэй юм!

	Гутамшгийн тэр эдийг зайлуулж

	Гурван гүрэм үйлдэж золиг гаргавал

	Биеийн чилүүр аандаа арилж

	Бишрэлийн үр аяндаа илэрнэ гэв.

	Дэжид эхнэр авдар саваа онгичсоор

	Дэгс догос сэжигтэй бүхнийг бүртгэсээр

	— Мөнгөн соёо цохилуур, хээнцэр чимэгтэй

	Мөшгөөр угалз хатгамалласан хар торгон тамхины уут

	Мөн болов уу хэмээн гаргаж үзүүлэхэд

	— Зөв хэмээн дохиж шоонд үзэх зуур

	Эртүүд согтуу Батын хаячхаад

	Эрж явсан юмыг эднийх олж гэж

	Сэм яриа чих дэлссэнээ таагаад

	Гэм болгож хэлсэн нь онож шүү!» хэмээн

	Балдан гавж дотроо бодон инээвхийлж

	Барцдад гаргаж өнөөх юмыг өөртөө аваад

	Бачит санаандаа бахдан гүрэм дормоо бэлтгэж

	Бага шиг гурилан золиг өөрөө гардан зэхлээ.

	— Өлзий чавганцын энэ Долгор хүүхэн

	Өөрт минь эртнээс хар санаж л дээ

	Хээрээс оллоо гэж авчирч өгсөн

	Хүүрээс авсан гай байж л дээ гэв.

	(Эгчдээ өгөөч! гээд гуйж авснаа

	Эргүүлээд булж, бурж байгаа нь энэ!)

	Унхигүй хэрцгийн жүжиг ийнхүү тоглож

	Уухилан түүний сүржигнэж байх эгшинд

	Ус авчирснаа хэлэхээр зүдүүхэн бүсгүй

	Уруу доройхон орж ирсэн нь Долгор байлаа.

	Амар байна уу гэсэн биш гай болж

	Агсруу эхнэр зуудаг нохой шиг үсчин

	Зэтгэр гай тарьсан муусайн гуйлгачид

	Зэвүүн царайтай хар мөртүүд 

	Маргаашийн дотор манай хаяанаас зайл!

	Май чи тотгороо үүрээд яв! гээд, үнсээр буллаа.

	Гэм зэмгүй бүсгүй гомдож гуньсаар

	Гэрээс гарч, настай эх навсгар урцаа зүглэхэд

	Хажуугаар нь зөрж, хоёр хүн

	Харваа хатгаа Лодой баяныхыг зүглэв.

	Нэг нь гэрийн хаяа бараадасхийн хоцорч

	Нөгөө нь гэгээ харвасан үүдийг нь сөхөөд орлоо.

	Нэгд нэгэнгүй мэнд амрыг лавласны хариуд 

	Нэг ч хүн дуугарсангүй ламын уншлага дүнгэнэн

	— Чимээгээ аяд! гэсэн нүдээр Лодой баян

	Чилүүргүй ширтэн дохих зуур

	«Хавьд үзэгдээгүй энэ хүү ер нь

	Хаанахын хэний үр сад юм бол?

	Өмссөн зүүсний нь үзвэл

	Юмтай хүнийх бололтой.

	Өргөл гүрэм гүйцсэний хойно

	Хэдэн үг сольё гэж

	Дотроо бодон баяны суух зуур

	Догжир золигоо үйлдэж гүйцээд

	Өмнө нь зул асааж «болих уу, чи!» хэмээн

	Өвчний эздийг хөөж байгаа дүр үзүүлтэл

	Гурилан хүний нүднээс нулимс дуслан

	Гутран зовних мэт уйлж эхлэв ээ.

	Гэрт байгсад цөм бишрэн сөгдөн мөргөж

	Гэгээн ламын ид шидтэйг шагшин шуугив аа

	Гэнэтэд мөнөөхөн залуу хүү

	«Гэмшсэн» гурилан хүнийг шүүрэн аваад

	Гэрэлд өргөн мөсөн нүдийг нь тэдэнд харуулаад

	Гэсгээх аянга мэт тод дуугаар ийн өгүүлэв ээ:

	— Балдан гавжийн аргад бүү хууртацгаа

	Барцад гайд гаргаж авсан эдээ буцааж авцгаа

	Мөсөн нүд нь зулын гэрэлд хайлахад

	Усан нулимс дуслах чинь ерийн юм биш үү!?

	Танай энд алив хуурамч юм ноёрхжээ.

	Тархи толгойг чинь заль мэхээр үймүүлжээ.

	Шашин бол...? гэтэл ламтан тэндээс

	Чаралба байна! Наадахаа зайлуул! гэж бархирав.

	Баян барлаг хэдэн харчуул харцага шиг шуугин

	Барьж аваад нөгөө хүүг нүдэж эхэлтэл

	— Байз та нар! гэдрэгээ гэсээр нэгэн хүн

	Балт сүх далайн орж ирэхэд нь бутран зугтаав.

	Ойдов дагслыг хараад цөм эмээсхийн зогсоход

	Ойртож очоод нөгөө хүүг тэврэн өндийлгөж

	Бор банди аа Сэргэлээн! гэж дуудан асраад

	— Бодь мөрт оруулах нь уу? та гээд Балданд дохисноо:

	— «Оорцгийн хурлыг сэлбэнэ гэж

	Олны юмыг бадарлаад

	Олсон жаахан юмаараа

	Оюуны Хандыг гоёв гэнэ.

	Шавартын хийдийг босгоно гэж

	Шавийн юмыг бадарлаад

	Шалж олсон юмаараа

	Шагдарын Дулмааг гоёв гэнэ»

	Өөрийн чинь тухай ийм дууг

	Өргөн түмэн гаргасан байна.

	Олны ам хазайсан хойно

	Орхимжийн чинь үзүүр шороодсон байна.

	Харин энэ хүү бол танаас илүү шидтэй

	Харсаар байтал улааныг цагаан ч болгож чадна.

	Харанхуй шөнө ганцаараа гэрэлтээд ч байж чадна.

	Харагдах биегүй мөртөө дуулуулаад байж чадна!

	Хувилахуй ухааны шидээр бүрдсэн

	Хувилгаан чадал, хутагт эрдмээ

	Хууртагдаж гүйцсэн энэ улсад

	Хурдан үзүүл! гэж дагсал гуай агсрав.

	Түүнээс хойш олон юмыг

	Түрхрэн элдвээр ярих болов.

	Түнэр харанхуйд шинжлэх ухааны

	Түүдэг ноцоосон хүүгийн тухай

	Бурхан хувилгаан ч болгож ярина.

	Буг чөтгөр ч болгож ярина.

	Ойроос харин сураг сонсвол

	Ойдов дагсал тэр хоёр

	Банз шаахай тачигнасан

	Тамгын газрыг чиглэсэн гэнэ.

	Баригдаад очсон Балбарыг

	Тавиулна гээд явсан гэнэ.

	
ХАРГИС ТӨРИЙН БОРООХОЙ

	Сэргэлэн бор, Ойдов дагсалтай

	Сэм ойртон дотнолсны хойно

	Сэхээрэл авч өөрийн үетэй

	Сэтгэлээр нийлэхээ больсны нь ойлгов.

	Туулсан эрдмээр их ч гэсэн

	Дуулсан юмаар арвин ч гэсэн

	Эзэрхий бодлыг нь өөрчилдөг болохоор

	Эрхтэн мэдэлтэн гоочилдог болохоор

	Дөрвөн ханатай гэрээс нь өөр

	Дөмөг суудал олдсонгүй

	Олбог суудал ахья гэж

	Ойшоож өөрөө ч бодсонгүй.

	Баян хоосон нь өдөр шөнө шиг

	Хар цагаан нь өглөө орой шиг

	Бурангуй ийм төрийн албанд

	Харанхуй ийм цагийн залхагт

	Ухаантай хүн зовж суудгийг

	Сэхээгүй мунхгууд жаргаж явдгийг

	Номч мэргэн энэ хүнээс

	Тун ч сайтар мэдэж авчээ.

	Явсаар явсаар тэд

	Яам тамгын газар хүрлээ.

	Ямбатан түшмэл ялтан хүнийг

	Яргалж байдаг газар очлоо.

	Үзмэр болоод музейд хэвтсэн

	Банз шаахай энд амилаад

	Өгзөг хонгоны махыг урж

	Цусанд нэвтрэн улайдахыг харлаа.

	Хөх төмөр хүнийг боолчилж

	Наян жингийн гинж харжигнаад

	Хүзүү сээрийг нуга дарж

	Уян зүрхийг няцлахыг үзлээ.

	Хумсны завсраар өргөс орчиход

	Хуруугаа хөхөн ёолдог байтал

	Хумсныхаа завсраар хулс шаалгаад

	Өвдөхийг тэвчин шаналахыг харлаа.

	Өвдөг доор нь шил үйрүүлээд

	Тахим дээр нь мод хөшөөд

	Савслагадаж, есөн эрүүдэж

	Сарьсалж зовоохыг харлаа.

	Шархны нь завсраар өт арзганаж

	Шанаа хонго нь хонхойтлоо ухагдаж

	Сэг болтлоо зовсон гэмгүй хүмүүсийг

	Сэтгэлдээ та нар бодоод үз л дээ.

	Хар хүрэмтэй тамгын түшмэл

	Хон хэрээ шиг дэргэд нь гуугчиж

	Мөдхөн газар дэрлэн унах тэдний

	Нүдийг нь тоншихоор эргэлдэх шиг үзэгдэнэ.

	«Ясны үеэр янгинуулсан

	Яасан хүйтэн салхи вэ хө

	Ял л цаазаар сүрдүүлсэн

	Ямар хэцүү засаг вэ хө»

	Хоригдлын аялсан хөөрхийлөлт энэ дуу

	Хожуу болтол Сэргэлэнгийн чихэнд

	Хонх уяж хангинасаар байлаа.

	Хорсол төрүүлж цуурайлсаар байлаа.

	— Хамгаас мунхаг түшмэл, хуяг

	Харгис төрийн бороохой юм шүү

	Ямар ч үнэнийг эдэнд хэлээд дэмий!

	Явахдаа ч гэсэн салхины нь дээгүүр гарч бай! гэж

	Шаналан зовсон Ойдов дагсал хэлээд

	Шалавхан наадхаа гүйцээ! Хүү минь гэлээ.

	Шаралхаж хорссон Сэргэлэн бор ч

	Соронзон хальсанд бүгдийг бичиж авлаа.

	Ажиг сэжиг авхуулалгүй тэд

	Харуй бүрий болохыг хүлээлээ.

	Араа шүдээ зуусан тамгын түшмэлийн

	Ханат гэрийг тосон суулаа.

	Тэр шөнө гүн харанхуй, эл хуль

	Тэнгэрт од мичид ч үл үзэгдэнэ.

	Өдрийн явдалдаа ханасан мэт түшмэл гуай

	Өргөөний хойморт хашлагт орноо нойрсоно.

	Гэнэтэд тэр айж цочин сэрлээ.

	Гэсгээн шийтгэх түүний дуу

	Гинж харжигнах, банз тажигнах

	Гэнгэнэн гаслах, ёолон чарлах

	Гиюүрэн дуулах нь дэргэд сонстон

	Гэтэл хэн нэгэн түүнийг зандран

	«Гэмээ наманчил, түшмэл Ёндонжамц!

	Гэрээсээ захь! түмнийг зовоохын чинь эцэс болоо.

	Амь насыг чинь авах гэж ирлээ бид

	Андгай тангаргийг чинь сонсох гэж ирлээ» гэв.

	Айн цочиж, ухасхийн бостол

	Аймшигт хурц гэрэл нүд гялбууллаа,

	Нүцгэн биед нь тэгтэл усан бороо

	Нүүр нүдгүй шавшин шүршихэд

	Нүгэлт тэр бээр дуу алдан чарлаж

	Өршөө! хэмээн гуйн гувшин өнхөрлөө.

	Энэ мөчид гэрэл унтарч

	Олгойдсон ус шүршихээ болиод

	Эгээ гэрийн хаяанд сайхан хоолойтой хүн

	«Эрэлхэг Монголын ард түмэндээ» гээд

	Дүүлж эхэлдэг байна.

	Тэгснээ хөгжим эгшиглэж

	Цэргийн алхаа тод чанга сонсогдон

	Тэнгэрийн дуу мэт

	Нижигнэсэн их чимээ хадан

	Сүрлэг ура цуурайлж олон хүний дуун дундаас

	Сүхбаатарын талбайгаас ярьж байна! гэх

	Хүнгэнэсэн авиа дуулдав.

	Азнасхийн хэсэг чимээгүй болсноо

	Аялгуу цээлхнээр «Түмэн эх» эгшиглэн

	Хүчтэний манлай бөхийн цол дуудаж

	Хүлгийн туурай тачигнан өнгөрлөө.

	«Барин авч хүчийг үзэн барилдъя гэв ээ» гэхэд

	Бага шиг гэрийг нь өргөөд хаячих шиг болов»

	«Солиоров уу?! гэж бодоод биеэ чимхлэн

	— Сонсож байна уу? гэж эхнэрээсээ асуухад

	— Тэгж байна? гэж чичрэн хариулав.

	Тэгтэл түрүүчийн хүн ахин дуугарч

	— Тэнгэрийн элч танайд ирлээ шүү

	Тэрс санаагаа орхивол дээр шүү

	Хилс хоригдсон Балбарыг маргаашийн дотор тавихгүй бол

	Гялс хийсэн сэлмийн доор

	Өөрийн чинь толгой зэхээстэй байна!

	Ингэж хэлээд бүх юм эл хуль болов.

	Ичиж зовж, үхтлээ айсан түшмэл

	Гэрэл барьж, дагжин чичрэн

	Гэргийтэйгээ хамт шөнөжин мөргөж хонов.

	Соронзон бичлэг, усан буу

	«Сокол» (шонхор) хэмээх хүлээн авагч

	Соёмбо нэрт гар гэрэл

	Соёл эрдэнийн зэвсгээ авч буцахдаа

	— Үхтлээ айсан тамгын түшмэл

	Үнхэлцэг нь хагарч ойчоогүй бол

	Өглөөний нарнаар Балбарын маань

	Үйлс нь бүтнэ гэж ярилцсаар

	Ойдов дагсал, Бор банди хоёр

	Оорцгийн хяр дээр инээлдэж суулаа.

	Богц даалингаа уудлан байж

	Боорцог идээд амсхийн хажууллаа.

	
ШӨНИЙН БУГ

	Бор банди—Сэргэлэн хүү

	Бодол торних багаасаа эхлээд

	Бодитой бүхнээр оюунаа тэжээж

	Боловсрох эрдмийг оролдон шамдаж

	Хий санааны бүтээл—Бурхан чөтгөрийн

	Хэзээ ч үгүйг багшаасаа сонсож

	Хэлбэрэлтгүй түүндээ итгэж

	Хиргүй сэтгэлдээ хадгалж явсан юм.

	Гэтэл харин тэр дундад зууны

	Гэрэлгүй харанхуйд зорчиж явахдаа

	Гэнэн бодлыг нь цочоон доргиосон

	Гэнэтийн тохиол «чөтгөртэй» учрав.

	Дайны хажуугаар дажин гэгчээр

	Чөтгөрийн хажуугаар зэтгэр ихсэж

	Адуу мал сүрэг сүргээрээ

	Алга болоод сураг гардаггүй

	Арчгүй ядуу зарим хүний

	Чөдрийн ганц ч дунд нь хамагдаж

	Амбаар савтай чадуу айлын

	Хөрөнгө зөөр ч хөлд нь үрэгдэж

	Үдшийн цагт эхнэр хүүхэд

	Гэрээс гарахаас айн зэвүүцэж

	Үймэрсэн сэжигч зарим нэг нь

	Айснаас болон өвчилж байлаа.

	...Улаан залаатай малгай өмссөн

	Унзадын хийдийн ядуу гэлэн

	Жасын мал хариулгах гэж

	Жалгын айлаар хэсэж явтал

	Сэр сэр хийтэл гүйж ирээд

	Сэмхэн ард нь сундалж орхив.

	Давхийн цочоод морио ташуурдан

	Давхих тоолон чөтгөр ширүүлэв.

	Пад пад хийтэл араас нь балбан

	Хурдлах тусам алгадах нь ихсэв.

	Бараалан харагдах уулын бэлд

	Хөлөг морь нь багтран зогсов.

	Амьсгаа дарж, нүдээ цавчлан

	Анир чагнавал, чимээ ч үгүй

	Ард сундалсан чөтгөрийг хайж

	Ажин харвал юу ч үгүй

	Эзгүй газар гэнэтэд тэр бээр

	Эгдүү хүрэм ганцаар инээв.

	Эргүүлж тойруулж малгай юугаа

	Эвхэж сөхөж янзаар үзэв.

	Ард нь хадсан бүч дэрвэхэд

	Урд нь, чөтгөр бодсон өвгөн

	Андуу санаж цочин давхиад

	Унасан морио богшоосон нь тэр байв.

	...Хоёр лам Шавартын хийд дээр

	Хэншүү тавин, хуушуур хайрч

	Үдшийн бүрийд зулын гэрэлд

	Үүдэн хоймор бэдчиж байтал

	— Цаадхаа хараач! гэж нэг нь

	Цахарч зангирсан хоолойгоор хэлж гэнэ.

	Цочин өрвөсхийж нөгөөдөх нь ажаад

	Зог тусан эрхээ шүүрч гэнэ.

	Байшин дүүрэн улаан нүүрүүд

	Хуушуур ширтэн харж байна гэнэ.

	Бархиран тусаад өнөө хоёр

	Хүрээ даянаар хашхиран гүйв гэнэ.

	Тал биетэй эхнэр хүн

	«Тавьдгийн» хонхорт үзэгдлээ ч гэх шиг

	Ташуурын сагалдарга унжуулж байгаад

	Тарнидахтай зэрэг ариллаа ч гэх шиг

	Гэрэл тусгачхаад дагалаа ч гэх шиг

	Морь тушчихаад явуулсангүй ч гэх шиг

	Элдэв яриа газар авч

	Эрхгүй айдас төрүүлж байлаа.

	Энэ бүхний худал болохыг

	Эцтэлээ Сэргэлэн хэлэвч нэмэргүй

	Хоосон болохыг нь харуулъя гэвч

	Хорлолоос айгаад дагах хүнгүй.

	Хүссэн юм хүзүүгээр татдаг

	Хүрээд ирвэл яах сан бол?

	Яахыг нь та минь цөмөөр харъя

	Яваад ирж гэнэ, чөтгөр өөрөө!

	Намсрай баян найраа хийгээд

	Найман зовхисоос амьтан цуглаад

	Сархдад дийлдэж үүрийн харанхуйд

	Салам унаад ундуй сундуй.

	Гэтэл нэг нь хахирган дуугаар

	Гэгээн минь! гэж хашхиран цочооход

	Гэрт байгсад дэрхийн босож

	Гэрэлгүйн дунд аймшгийг үзлээ.

	Хавирганы нь яс хэрзийн зурайж

	Хохимой толгойд ухархай нь харласан

	Үс өрвөсхийж, бие арзайм

	Үзээрийн муухай амьтан ирээд

	Хамаг биеэс нь хөх гал бадран

	Харанхуйн дунд зогсохыг нь үзээд

	Харсан бүгд хирдхийн цочиж

	Хаалга хатавчаар зугтаан зайлав.

	Сэргэлэн хүү үүнийг хараад

	Сэхээрэх завгүй айдас төрж

	Салхинд гэнэт гарсны хойно

	Самбаа олж гайхширан зогсов.

	Хүүрээс амилаад босож ирсэн юм шиг

	Хүн бишийн ийм амьтан

	Хүйтэн зэвүүн бодлоор хайрч

	Хирдхийх айдас төрүүлж байв.

	Хичээлийн үзүүлэн, анги кабинет

	Хэлхээ яс, анатомийн хүрээлэн

	Химийн бодис, алив урвал

	Хийн найрлага, фосфорын гэрэл

	Энэхэн мөчид сэтгэлд давхцан

	Эрдэмт багш нь зөвлөх шиг санагдан

	Тэмцэх аргыг сэтгэлдээ хайн

	Тэнхээ олж хүчнээ ухаарч

	— Алив надтай цуг орох хүн байна уу?

	Албиныг номхотгох арга надад байна.

	Ах нар минь туслаач! гэвч

	Айсан тэдний хэн нь ч хөдөлсөнгүй.

	Эцсийн эцэст зориг шийдэн

	Эр хүний золбоог үзүүлэн

	Араа шүдээ хорсолтой зууснаа

	Аймшигт гэр рүү гүйн хүрэв.

	Багачууд та нарын хэн нь ч гэсэн

	Баатарлаг гавьяанд цөм дуртай.

	Гэхдээ сэрэмж сонор хэрэгтэй!

	Гэнэдэж орхив доо! Сэргэлэн минь!

	Өнөө хүү орж явчихлаа гэж

	Өөр хоорондоо хүмүүс шивнэн

	Үүдэн тийш олуул сүрэглэвч

	Үргэсэн адуу шиг зугтахад бэлэн.

	Зарим нэг нь мэгзэм шивнэн

	Зальтай нэг нь араар шурган

	Заамаа ярсан Жамц заан л харин

	Захдуу зогсоод дөтхөн байв.

	Хөөн харанхуй шөнийн тэнгэр

	Хөмөрсөн тогоо шиг дээрээс харлаж

	Хөмсөг зангидсан уулсын орой

	Хүглийн барайн дэргэд дүнхийж

	Од саргүй ийм шөнө

	Огторгуйн бараан үүлс бүрхээд

	Орж явчихсан хүүгийн төлөө

	Олны зүрх түгшиж байлаа.

	Дөнгөж оруут Сэргэлэн бор

	Дөлж баахан зүрхшээсэн боловч

	Дүүрсэн хэрэг, зориг гарган

	Дөл бадран золбоо төрөн

	Харанхуй дотроос гар чийдэнгийн

	Харвах хурц гэрэл тусгалаа.

	Авдрын өмнө сөхөрч суусан

	Албин чөтгөр цочин бослоо.

	Ясан гараараа ухархайгаа таглан

	Ямар ч арчгүй чөтгөр тийчлэв.

	Эвдсэн цоожтой авдрын өмнүүр

	Эдлэлийн дээд хөглөрч байлаа.

	Чийдэн тусгасаар ойртон ойртоход

	Чичрэн дагжсаар чөтгөр ухасхийв.

	Чихний нь хавьцаа нударга буулгатал

	Чийртэй дуугаран толгой нь ойчив.

	Хажуугаар нь зөрөөд ухасхийхэд

	Хальт цохиод алдаж орхилоо.

	Хатуу ясан тохойн ёвролтод 

	Хана мөргөөд Сэргэлэн ойчлоо.

	Тэр дорхноо босон харайж

	Тэмтчин байж чийдэнгээ олоод

	Тэвдсэн олны шуугиан дундуур

	Тэнгэрийн элч шиг нэхэн хөөлөө.

	Араас нь туссан чийдэнгийн гэрэлд

	Албин чөтгөр зугтааж харагдлаа.

	Айж байна шүү! гэж амандаа шуугин

	Араас нь хүмүүс хошууран дагалаа.

	— Ясан толгой нь алгаа хөөе

	— Яах ч аргагүй хүн шиг юм.

	— Хүн юм чинь, чөтгөр биш ээ

	— Хөөлцөж үзээч, та минь ээ!

	Жамц заан араас нь ухасхийж

	Жаал зүрхтэй нь хойноос нь дагаж

	Гар чийдэнгийн гэрэлд тэд

	Гайхсан амьтныг доор нь гүйцлээ.

	Бөх эрийн хүчит цохилтод

	Хөх яс нь харжигнан ойчоод

	Амьсгал хураах шинж мэдэгдэн

	Амнаас нь хөөс цахарч эхэллээ.

	Гэрэл дэн барьж, олуул цуглан

	Гэрт оруулж тавиад харвал

	Гэмт этгээдийн хөхөлбөр царай

	Гэр хотлынхонд сая танигдлаа.

	Хошууны баян ихэмсэг тайжийн

	Хуудуу хэрэг ийнхүү илрээд

	Хулгайн аргыг зааж өгсөн

	Хэргийн эзнийг хайх болов.

	«Албиныг» дарсан жаал хүүгийн

	Арга ухааныг цөм биширч

	Алив шидийн увдис чадал нь

	Арын хүрээний хамбад сонсогджээ.

	Фосфорын гэрлийг хэчнээн яривч

	Бодисын зүйг хэлж ядавч

	Жинхэнэ учрыг ухаарахаасаа өмнө

	Жирийн биш хүн гэж өөрийг нь өргөмжилнө

	Тийн байтал нэгэн өдөр

	Тэмээ малтай улс ирлээ.

	Тэнчээ ачаа нь ёстой, төртэй

	Тэрэг чарга нь янзтай ямбатай

	Мөнгөн буйлтай цагаан тэмээнд

	Хивсэн тохош тохсон байлаа.

	Мянган сахиус оршсон хөрөгтэй

	Хээнцэр жууз дамнасан байлаа.

	Галыг нь сэргээж тос өргөөд

	Голын шүтээнд хадаг тавиад

	Жамц зааныд суугаа бандийг

	Залж аваачих учрыг айлдлаа.

	— Мэргэн ламын шоонд бууснаар

	Түргэн зурхайн үзлэгт орсноор

	Алсаас ирсэн энэ хүү

	Алив шидийн увдистай юм.

	Эрдэнэ хувилгаан өргөмжилж

	Энэ хүүг залж ир! гэж

	Эрхт гэгээний айлдсанаар

	Энд бид ирлээ гээд...

	Олныг хэлэх завдал өгөлгүй

	Олбог дэвсэн жуузанд суулгаж

	Овоотын толгойн араар ороон

	Оорцгийн хийдийг зүглэн хөдлөв.

	«Аялан жуулчлах хүнд

	Алив бүхэн сонин

	Эрх хүчнийг олбоос

	Элдвийг үзэх завшаантай

	Харцын урц, хаадын өргөө

	Хамжлагат ёс, бурангуйн дэглэм

	Сонссоноос биш үзээгүй юмыг

	Сонирхон харах нь зүйтэй биш үү

	Өнгөрсөн зууны түүхийн хичээлээ

	Өөрөө дунд нь явж үзээд

	Үзсэн харснаа нөхдөдөө ярьж

	Үзүүлэн таниулах болгон

	Тэр бүхнээ нөхдөдөө ярих

	Тийм хувь надад тохиожээ.

	Түүхийн харгуйд жуулчлан явж

	Түмэн учралыг туулсны хойно

	Түдэв зохиолчийн аяны номууд шиг

	Төгөлдөр гярхай бүтээл гаргах сан!

	Усыг нь уувал ёсыг нь дага! гэж

	Ачлалт багш минь захисан юм сан

	Учрыг таниулж журмыг хичээн

	Аяны харгуйг туулъя» хэмээн

	Бор банди Сэргэлэн хүү

	Бодол дундаа сэмхэн бясалгаж

	Эрх хүчин төгс бүрдсэн

	Эрдэнийн жуузанд заларч явлаа.

	
ХУВИЛГААН

	Хувилгаан гэж юу сан билээ?

	Хувилгаан гэж хэн сэн билээ?

	Үзтэл

	Нүдний өмнө

	Өнгийг хувьсгаж

	Дүрсийг өөрчилж

	Улааныг урвуулж

	Цагаан болгодог

	Цагааныг цайруулж

	Хар болгодог

	Эсвэл

	Энэтхэгийн «ёг»-ууд шиг

	Эрхтэн биеэ

	Эвдэж ч чаддаг

	Эвлүүлж ч чаддаг

	Илбэтэн,

	Энгүй тэсвэртэн юм уу?!

	Хүний бодлыг

	Тааж чаддаг

	Хүнд бодсоноо

	Итгүүлж чаддаг

	Хүнээр юм бүхнээ

	Хийлгэж чаддаг

	Хүчтэн,

	Тархи сэтгэлийн их

	Аваргууд юм сан уу?!

	Алган дээрээсээ

	Алив бүхнийг харж чаддаг

	Байгалийн их хишигтэн

	Био-цэнэгтэн юм сан уу?!

	Алсаас мэдэрдэг

	Агуу их зөнч

	Радио-тархитан юм сан уу?!

	Алив

	Мэхчин, гохчин

	Илбэчин, элдэвтэн

	Бөө удган юм сан уу?!

	Бөөн дүвчин, сүржин,

	Сүрхий дэвэргэн амьтан юм сан уу?!

	Алин боловч цөмөөрөө

	Аялан яваа өөрийнхөө «хувилгааныг»

	Араас нь дагаад харцгаая.

	...Бурхантай газар чөтгөр байдаг

	Гэрэлтэй газар сүүдэр байдаг

	Сайнтай газар муу байдаг

	Сайхантай газар муухай байдаг

	Балрын газар, шинжлэх ухааны

	Бадмаараг туяат гэрлийг цацрааж

	Барагдашгүй өгөөмөр нээлтийг нь таниулсаар

	Дарагдашгүй үнэнээр нүдийг нь нээсэн

	Манай баатартай ид өрсөлдөөд

	Маргашгүй сүрхий шид үзүүлээд

	Өөр нэг хувилгаан

	Тодорсон юм байж.

	Өрсөлдөх хүслэн

	Бадарсан юм байж.

	Жалсарын гэгээн нэртэй тэр бээр

	Жаргалдаа баахан ташуурсан хүү байж.

	Насаар гэвэл Сэргэлэнгээс хоёр ахмад

	Намбаар гэвэл хэзээнээс ихэс байдалтай

	Тавтайгаасаа

	Хувилгаанд өргөмжлөгдөж

	Тарни, зурхай элдвийг заалгаж

	Тангад номыг эртнээс цээжилж

	Дагсал, Чойрт эртэй гэгджээ.

	Түүгээр ч барахгүй далдыг мэддэг

	Төлөг тавилгүй хараад хэлдэг

	Түүндээ өөрөө сүрхий итгэдэг

	Түмнээс тасархай хувилгаан гэж боддог

	Орчин ахуй нь багаас нь ийнхүү

	Омтгойрох бардам занд сургаж

	Олон түмнийг сөгдүүлж сургажээ.

	Олз ашгийг хичээж сургажээ.

	Мэдлэг гэхээс харин түүнд

	Мэргийн хувь бий юм шүү.

	Төрөлх байгалиас заяасан

	Төгөлдөр нэгэн чадалтай юм шүү.

	Жишээ болгож ганцхан зүйлийг

	Жирийн юмнаас

	Гаргаж хэлье.

	Залан Гомбо

	нэгэн өдөр

	заяа төлгөө

	нээн үзүүлэхээр

	Жалсарын гэгээнийг

	Зорин яваад

	Замын айлд

	Цайлж суутал

	— Аянд явчихсан

	Хүүгийн минь үйлсийг

	Асууж өгөөрэй гээд

	Хүрлээ өвгөн

	Аюуш хадаг боодол даалимбатай

	Айлтгал өргөн захиж гэнэ.

	Хадгийг нь өвөрлөж

	Даалимбыг нь ганзагалаад

	Харгуй даган

	Шогшуулж явтал

	Хамарлаж хураасан өвөлжөөний нь аргал

	Хажуухан талд нь үзэгдэж гэнээ.

	Залан Гомбо үүнийг хараад

	Зальт санаа сэдэж гэнэ.

	«За яадаг юм бэ

	Хадгийг нь барьчихъя

	Замдаа даалимбыг нь

	Аваад харьчихъя»

	Ингэж бодоод аргал дотроо

	Ихээ далдалж даалимбыг нь нуучхаад

	Гэмгүй царайлж

	Хувилгааны өмнө

	— Гэгээнтэн минь! гээд

	Хадгийг нь барьтал

	— Хадаг яах вэ, Залантан гуай

	Харь харь! түргэлж үз!

	Өвөлжөөний чинь тэнд биш боллоо.

	Үтэр морд! гээд яаруулж орхижээ.

	Үймэрч гайхсан Гомбо залан

	Өвөлжөөн дээрээ давхиад иртэл

	Өөриймсгөж нуусан

	Өнөөх даалимбыг нь

	Үхэр ирээд хивж байсан гэнэ.

	«Үүрийн туяаны» энэ Гомбыг

	Үнэндээ та нар ч танина шүү дээ.

	Жалсарын гэгээний ийнхүү мэргэнийг

	Жалгын нэг хэлэлцдэг болохоор

	Жанцан босгосон сүмий нь орой

	Алттай ч байлгүй яах вэ.

	Жанч нөмөрсөн түүний сан

	Ашигтай ч байлгүй яах вэ.

	Жамба гуайн зурсан

	Жаргалын найман морь шиг

	Араа бүрхсэн

	Адуутай ч байлгүй яах вэ.

	Жагар газрын Ганга мөрний

	Рашаан уснаас амсана гэлгүй ч яах вэ.

	Арслан зааныг аргамжихаас ч буцахгүй

	Агуусваа1 жимсийг таваглахаас ч буцахгүй

	Адамбал2 морийг хөлөглөхөөс ч буцахгүй

	Алуун3 зангаар аашлахаас ч буцахгүй

	Ийм л нэгэн хувилгаантай

	Эн зэрэгцэж тодорсны учир

	Ил далдын элдэв хатгалгаар

	Эрдэм ном хаялцах болоод

	Сэргэлэн бор элдвийг бодон

	Сэмбэрүү жимсээр ундалж суув.

	Сэтгэл нь зовсон Ойдов дагсал

	Сээрний мах огтолж суув.

	Сэргэлэн:

	Уг нь энэ эрдэмтэй хүн шүү

	Увдис биш л дээ байгалиас тийм

	Уран авьяас заяадаг юм.

	Аль нэг эрхтэн нь гайхалтай хөгжсөн

	Адбиш мэргэн ийм хүмүүсийг

	Радио тархитан, суут зурхайч гэж

	Шинжлэх ухаанд нэрлэдэг юм.

	Шилдэг чанарыг нь судалдаг юм.

	Жалсарын гэгээнтэн бол яг л тэдний

	Зайлшгүй нэгэн садан юм.

	Ойдов дагсал;

	— Толгойг нь багаас нь эргүүлж

	Томоогүй явдалд сургаж

	Тоомсоргүй ихэмсэг зангаар

	Тонж мэргэнийг мохоожээ.

	Сүжигтэн олныг бишрүүлж

	Сүр хүчнийг олох гэсэн

	Балжир хамбын башраар

	Балдан гавжийн аргаар

	Жалсарын гэгээнийг ашиглаж

	Жаргаж байгаа улс даа эд!

	«Хаялцаад үз!» яадаг юм

	Хажууд нь ах чинь байж л байна.

	Тэр өөрийн мэддэгээ яриг

	Та өөрийн чаддагаа үзүүл! гэв.

	Удтал тэр хоёр зөвлөлдөөд

	Ургахын улаан нартай

	Уралданхан бослоо.

	Уураг улаан цайгаа

	Уунхан баяслаа.

	Урам зориг төгөлдөр

	Мишээнхэн алхлаа.

	Улаан шараар алагласан

	Унзад лам нар

	Урд хойноо

	Оролцонхон дагалаа.

	Учир явдлыг сонссон

	Ойр хавийн албат шавь

	Орд өргөөг

	Тойронхон ирлээ.

	
НОМ ХАЯЛЦСАН НЬ

	Хэн хэнээ

	Хэл үгээр

	Хэрсүүлэн давах,

	Хэн хэнээ

	Оюун бодлоор

	Омтгойрон дийлэх,

	Эрдэм ухаанаас

	Ишлэн татаж

	Энгээ үзүүлэх,

	Эр чадлаар

	Эрэмцэн тэмцэж

	Эрэлхгээ харуулах,

	Сэв хийх салхин

	Сэрхийх зуур

	Сэтгэж чадах,

	Ном хаялцах

	Хам ярилцах

	Цаг боллоо.

	Цөм чагная!

	Эхлээд хоёуланд

	Цай бариг.

	Жишимгүй ёсорхог царайгаар

	Жалсарын гэгээн мэхэсхийгээд

	«Жамчид» хэмээх

	Цайны ном сонсгож

	Төвөдөөр дүнгэнэн уншаад

	Тэшгүй зангаар ярвайхад нь

	Сэргэлэн, түүний хариуд

	Сэтгэл сийлж нэгийг бодоод

	— Төвөдийн ууланд

	Сарлагийн сүүний цай уухдаа

	Төрөлх хэлээ

	Рерих зураач мартаагүй юм.

	Түүнчлэн би сайхан монгол хэлээрээ

	Төгөлдөр амтат цайн дээжээ өргөюү!

	«Ааг үнэртсэн

	Шаргал цайгаа

	Амталж чанадаг

	Ээжээ магтъя.

	Айлчин гийчин

	Хэнд боловч

	Аягалж барьдаг

	Заншлаа бодъё.

	Аян холын

	Замд явахад

	Араас өргөдөг

	Цацлыг нь биширье.

	Алжаал тайлан

	Цогцос сэргээх

	Рашаан болсон

	Цайгаа тогтооё!» гэв.

	Үүдээр байгсад сэмхэн шуугьж

	Үгүй ер дөө! гэлцэн бахдаж

	Үүгээр тэдний тэмцээн эхлээд

	Өдрийн турш тэнхлээ шалгав.

	Сорилго ном төгсөх үеийн

	Соньхон мөчөөс хэдхэн хэсгийг

	Соронзон хальсанд буулгаж авсныг

	Соёрхох болов уу, уншигч та минь!

	Жалсарын гэгээн:

	— Цагаан нуурын Бүнэгээний сүмд

	Цахар гэвшийн орчуулан барласан

	Богд Зонховын намтрыг төвд, монголоор

	Болгоож уншина уу хэмээн

	Бор бандид барилаа.

	Бор банди:

	— Жанжин Сүхбаатарын нэрэмжит улсын хэвлэхэд

	Жаран дөрвөн ботиор гаргасан Лениний түүврээс

	Орос, монгол хэл дээр нэжгээдийг

	Ойшоож уншина уу хэмээн

	Онцолж гэгээнд барилаа.

	Аль аль нь

	Хэн хэндээ

	Аваа өгөө тэгшхэн болсныг

	Ажин хараад хүн бүхэн бахдаж

	Айхтар улс юм! гэлцэн хөөр болон байв.

	Жалсарын гэгээн:

	— Сайн эрдэнийн сан

	Субашид гэдэг номоос

	Найман шадыг уншъя

	Наашаа дөхөөд сонс!

	Найман шадыг цээжлээд

	Надад дараа нь хэл! гээд

	Хахир дуугаар уншиж гарав.

	Хамаг үг нь хазгай байв.

	Хамаг үг нь хазгай ч гэсэн

	Хариу тавих хэрэгтэй болов.

	Бор банди:

	— Сажа Бандида Гунгаажалцаны

	Сайн эрдэнийн сан Субашидыг

	Эртнээс монгол хүн

	Эх хэл дээрээ уншсан юм.

	«Банзрагч» хэмээх «Таван сургамжийг»

	Багш Дарам хиндээс буулгасан.

	Далай ламаа орхисон Цаянжамцын шүлгийг

	Дамдинсүрэн гуай төвөдөөс хөрвүүлсэн

	Түүх соёлоо бид шимтэн судалдаг юм.

	Гээх авахын ялгалаа мэддэг юм.

	Жалсарын гэгээн:

	Сайхан хэрэг байна, тааламжтайяа

	Саяхан та өөрийнхөө барьсан

	Цэцэн цэлмэг орос найрагчийн бүтээлээс

	Эх хэлнээс нь хөрвүүлж

	Эгшиг дуулал өргөхгүй юү!

	Бор банди:

	Болгоож та бүхэн сонсвол

	Бололгүй яах вэ хэлье л дээ.

	Шүүрс алдам сэтгэлийн наран

	Шүлэг найргийн сэлгүүн тэнгэр

	Шүтээн болсон Пушкин найрагч

	Сэрүүн тунгалагтаа ингэж захисан юм.

	«Олны хайраар тэгтлээ

	Шүлэгч битгий нандигна

	Оргилж гарсан магтаал бол

	Мөчийн төдийд замхарна.

	Гайхал тэнэгүүд шүүмжилж

	Галгүй юмнууд шоолж л байг!

	Гавихгүй тэр шуугианы нь

	Дажгүй тайван сонсоорой.

	Өргөн харгуй чөлөөтэй

	Өөртөө чи бол хаан юм шүү

	Өөрийгөө ойшоох оюунаар

	Өмнөх замаа хөтлөөрэй!

	Өргөж хэлсэн үг минь

	Бүтээлч чамайг хангав уу?

	Үнэхээр чамайг хангасан бол

	Үүрдээр түүнийг хаяарай!

	Билгийн зул чинь бадрах

	Тахил руу чинь

	Нулимж л байг!

	Сэхээ ороогүй хүүхэд шиг

	Ширээг чинь

	Шөргөөж л байг гэж төвөггүй хэлээд

	Ер хэнэггүй мушилзав.

	Жалсарын гэгээн:

	— Сонин байна, таатай байна

	Соёрхож бүгдээр таалбал

	Баруун газрын номыг ч гэсэн

	Баатар цагаан хааны номыг ч гэсэн

	Хоосон дэмий цээжлэхээсээ

	Холбож ухаарч үзээд

	Өөрийн хэл дээр бясалгах нь

	Өгөөж ихтэй мэргэн байна.

	Үүнийг цөмөөр өргөж

	Маанийн хөгжөөл эгшиглэе.

	(Цөмөөр маани хөгжөөн уншив).

	Бор банди:

	— Эх болсон

	Байгаль ертөнцөд

	Эрдэнэт хүний

	Биеийг олж төрөхдөө

	Эрхийндээ эрдэмтэй

	Алгандаа увдистай

	Алсыг хардаг

	Далдыг мэдэрдэг

	Цаглашгүй гайхамшиг

	Цэглэшгүй билэг

	Цогцлон төржээ.

	Цолмон мэт Танд

	Зөн ч мэргэн

	Авьяас эрдэм тань

	Зөвхөн ганц биеийн

	Ашиг завшил бус

	Зүй ёст нийгэм олны

	Ахуй тусын тул

	Зүйл бүрнээ зориулна гэдэгт

	Өчүүхэн би итгэнэ.

	Зөвшил айлтгалаа

	Үүгээр дуусгая

	Хүлцэн соёрхоно уу!

	Жалсарын гэгээн:

	Хувьт нэгэн өдөр тантай учирч

	Хутагт мэргэн эрдмийг тань

	Хуваалцсандаа баярлана.

	Хувилгаан чадал

	Төгөлдөр ухаанаар

	Хувьсгаж юм бүхний өнгийг урвуулаад

	Хуурмаггүй бүхнийг үйлдэх шидтэй юм Та!

	Битүү харанхуйд гэгээ гаргаж

	Биегүй юмнаас дуу гаргаж

	Бидний дүрсийг толинд хурааж

	Бишдийн ухааныг ч танин чадах

	Билэг ухаантай хүн юм байна!

	Дайсан ирвэл

	Даран сөнөөх

	Ариун шамбалын галт лууны хүрхрэл мэт

	Аюулыг номхотгох арга чадалтай юм байна.

	Аливааг дарах бат зэвсэгтэй юм байна.

	Цаг ирвэл

	Чанх дээшээ

	Нисэн зайлж

	Хүссэн газраа

	Хүрч чадах

	Хүчтэй юм байна.

	Таны ариун орон бол

	Маны дээр

	Мандаж байна.

	Бидний

	Бишрэн ярьдаг

	Хойд насны жаргалыг

	Энэ насандаа

	Эдэлж байдаг

	Энхжиний орны

	Эрхэм хүн танд

	Дунд тивийн өчүүхэн бид

	Дуулгавартайяа мэхийн ёсолъё!

	Хүлээн таалж

	Хүлцэн соёрхох ажаамуу!

	Ихэмсгээр тэд дохилцоод

	Ирсэн зочид тарцгаахад

	Ихэд баярласан Сэргэлэн бор

	Энхрий нутгаа сэмхнээ дурсав.

	«Соёмбот далбаа мандсан

	Засаг төрийн ордон

	Сод жанжин Сүхбаатарын

	Морьт сүрлэг хөшөө

	Солонгын туяа харвуулсан

	Улаанбаатар нийслэл

	Соёрхол хайраар ивээсэн

	Уужим монгол нутаг

	Ижил дасал болсон

	Сургуулийн саруул танхим

	Инээлдэн шуугин дассан

	Сурагч дотно нөхөд

	Дундад зууны харгуйд

	Түүнийг гүйцэж ирээд

	Дур хүслийг нь дуудан

	Бодлын дунд гэрэлтэж байв.

	Дуу аялам сайхан

	Өлгий орноо дурстал

	Дун бүрээ дугшиж

	Дуганд түүнийг дуудав.

	
ДАНШИГ НААДАМ

	Хүйн долоон худаг

	Хүрээ мандал толгой

	Хөтөл дагуул цуглаастай

	Хөсөг ачаа цувраастай

	Эрээн эрээн асрууд

	Эрвээхэй адил алаглана.

	Ээлтэй зуны салхинд

	Дэрвээхэй майхнууд зээглэнэ.

	Улаан халзтай өргөөнд

	Ноёд дээдэс заларна.

	Уранхай цоорхой майханд

	Харц ядуус цуглана.

	Зээрд болгом ганзай

	Дээдсийн өргөөнд шаагьж

	Зэрлэг сонгиноор амталсан

	Хуушуурын үнэр ханхална.

	Зэс домботой цай

	Доодсын жодгорт цэлэлзэж

	Зэлмүүр багахан шөлөнд

	Будаа пор пор буцална.

	Уяа дүүрэн морьд

	Толгой хаялан дүүхэлзэж

	Уужим хөндий дүүрэн

	Хүүхдийн гийнгоо хангинана.

	Уяхан зантай заримын

	Нүдний нулимс цийлэлзэж

	Унаган бага л насаа

	Уяран дурсан гэгэлзэнэ.

	Зодог шуудаг бүсэлсэн

	Гунагар гунагар эрчүүд

	Зоргол хайрханд тошсон

	Гунан бух шиг хөшилдөнө.

	Хадаг яндар болсон

	Халхгар халхгар ноёд

	Хамба торгонд ороосон

	Хашин хаан шиг малилзана,

	Шүр сувд болсон

	Янтгар янтгар хатад

	Шүү хужир амталсан

	Ямаа адил сэрлэлзэнэ.

	Лам ноёд хаад

	Зам, дэмч, домч

	Мэрэгчин, төлөгч, гуйлгачин

	Бадарчин, шавриачин, дулдуйчин

	Албат, шавь харц

	Арван зүгээс цуглажээ.

	Асар, майхан гэрүүд

	Аглаг дэнжийг бүрхжээ.

	Халх даяны цэнгэл

	Хамгийн том наадам

	Долоон хошуу даншигт

	Доодос дээдэс хуржээ.

	Урт өндрийн харайлт

	Хол ойрын гүйлт

	Хөл бөмбөгийн тэмцээн

	Гар бөмбөг, сагс

	Дугуй, мотоциклийн уралдаан

	Даам шатрын хожилцоон

	Зээрэнцэг бөөрөнцөг шидэлт

	Зэрэг нэмэх, тогтоох

	Алин ч энд үгүй

	Аанай тэднийг мэдэх ч үгүй!

	Бөх морь, сур

	Бөө, цам, шагай

	Найр, ерөөл, энэ бүхнээс

	Наадмын цэнгэл бүрджээ.

	Нааш сууж сонирхоно уу,

	Начин шонхрууд дэвж байна.

	Түмэн эхийн аялгуу

	Төгөлдөр сайхан дуурьсахад

	Мяндсан жолоо өргүүлсэн

	Мянган агт хөдөллөө.

	Харцгай шувууны нисэлтээр

	Халин элэн дэвсээр

	Хараад ханашгүй хүчтэнүүд

	Ханхайтал гараад ирлээ.

	Сэргэлэн бор наадмыг

	Сэтгэл дотроо бахдаж

	«Манай ардын эрдэм

	Маш гайхам аа!» гэж бишрэв.

	— За тэр харав уу

	Нар гарах зүүний магнайд

	Наашаа дэвж яваа

	Улаан хамбан зодогтой

	Улаа бутарсан царайтай

	Авдар шиг дөрвөлжин цээжтэй

	Арслан зааны сүртэй

	Хонго нь хүртэл өвдөг шиг

	Хойшоо төвийж гарсан

	Намбатай сайхан эрийг

	Намхай аварга гэдэг юм.

	Сахил номын нэр нь

	Сандаг—Очир гэдэг юм.

	Даншгийн энэ дэвжээн дээр

	Дарагдашгүй босоо

	Арав гаруй жил

	Алдраа дурсгасан бөх дөө!

	Хүчээр гэвч түүнд

	Хүрэхээр нэг хүн бий

	Хазаарын солио хийдэг

	Халаг хуухай байгаа биз

	Атан тэмээг хашаан дээгүүр

	Өргөж аваад явчихдаг

	Бүтэн үхрийг үүрээд

	Идэш болгоод нухчихдаг

	Дайчин вангийн хулгар Нацаг

	Дархан аваргын нутгийн хүн дээ.

	Хайнагийн шар шиг тэр нэг эрийг

	Халх голын Балсан-Лхүндэв гэдэг юм,

	Туул гүний Чүлтэм аварга

	Луу гүний Ламзав арслан

	Галын голын Дугар аварга

	Галзуу заан шиг Тавхай арслан

	Уул шиг, уул шиг энэ эрчүүд

	Улс Монголын минь цуут бөхчүүд

	Ургаа модыг булга дайрдаг нь ч бий

	Унаагаа эцэхээр үүрээд авдаг нь ч бий

	Уржнан зун даа, үдэш оройхон

	Ундрахын худаг дээр Нацаг гуай ирээд

	Адуугаа услаад зогсож байсан чинь

	Алсын бололтой хүн иржээ.

	Унаастай хэвээрээ морио амгайвчлаад

	Усалж байх зуураа хажуугаараа орсон

	Азарганы дэлээс атгаж, сарвайтал өргөөд

	Айлын зүгийг түүгээрээ дохиж асуужээ.

	Муухан эр бол зүрх нь үхмээр сэн.

	Мундаг хүн болохоороо Нацаг гуай яах вэ дээ

	Дүүрэн устай онгоцоо өрөөсөн гараараа

	Дэнхийтэл дэрнээс нь барьж өргөөд

	— Тэр биш ээ, энэ гэж

	Тэвдэх ч үгүй зааж гэнэ.

	Тэгэхээр нь цаад хүн юм ч хэлсэнгүй

	Тэр чигээрээ явчхаж гэнэ.

	Уг санаа нь сүрдүүлж байгаад

	Усалж байсан адуунаас нь

	Унаа юүлэх санаатай

	Ухаан сэдсэн юм байж л дээ

	Одоо тэр дэвж байгаа

	Онцгойдуу өндөр, хүн шүү дээ

	Сэцэн хааны Буянтогтох азарга

	Сээрдүүхэн бөхийн нэг юм шүү дээ.

	Ойдов дагсал ингэж яриад

	Онц хүчтэнийг шагшин суулаа.

	Сэргэлэн тэгэхэд

	Сэтгэл хөдөлж

	«Олон улсын тэмцээнд эднийг

	Оруулаад нэг үзэх сэн» гэж бодлоо.

	Долоо хоног үргэлжилсэн наадам

	Дориун сайхан болж цөмөөр баясалцан

	Хотгойдын хонгор халзан

	Номун хааны буган халиун

	Цэцэн хааны цэвцгэр шарга

	Түшээт хааны түмэн эх

	Засагт хааны зандан хүрэн

	Зартай хурдууд цолоо дуудуулж

	Морин эрдэнэт Монгол газрын

	Уран эрдэм тодорч байлаа.

	Гэтэл

	Нөмөрсөн дээл нь гандмал ч

	Бие жавхаа нь чийрэг

	Нөхөөстэй зодог нь хуучин ч

	Хүч чадал нь эрмэг

	Наамал ултай гутлаа

	Нарийн сураар бэхэлсэн

	Нас залуу нэгэн эр

	Наадмын дэгийг «эвдлээ»

	Улсын эх дагинын

	Богдын эрх хатны

	Болгоож таалсан бөх

	Боорцгоо өргөдөг хүчтэн

	Их шавийн Гомбо аваргыг

	Илт хүчээр ноёлж дийлээд

	Асрын өөдөөс дэвэн дэлэхүйд

	«Ахиул» гэж дээрээс айлдав.

	Хор нь хөдөлсөн Гомбо аварга

	Хосгүй их хүчээ гаргаж

	Хоёр гардан сэрвээдэж аваад

	Ховоотой ус шиг дүүгүүрдэж эхлэв.

	Унадгийн даваан дээр залуу эр

	Ухаан сийлж өрөөсөн хөлийг нь

	Хүчийг дагуулан алгадаж орхиход

	Хүглийсэн аварга гэдрэгээ суучхав.

	Эх дагина уурсан чилээрхэж

	Энэ өдрийн наадам хойшлов

	Эрх дураар хэн нэгний

	Ийн авирлахад Сэргэлэн гайхав.

	— Ах аварга хаясан хүнийг

	Амлаж аваад дараагийн даваанд

	Асрын өмнө хага шидэж

	Амьтны бахыг хангана байх... хэмээн

	Намхай аваргын өмнүүр хойгуур

	Налигнаж зарим нь үг өдөхүйд

	— Наадамд хэн хүчтэй нь л давдаг юм чинь

	Найрт хэн хоолойтой нь дуулдаг юм чинь

	Эрваатаж байж өөрийнхөө хүчинд өөрөө унасан

	Эх дагинын бөх, манай муйхар хар

	Эр хүн шүү юм бол хойтон л даагаа

	Эргэж нэхнэ биз гээд тоох ч үгүй явав.

	Түрүүлсэн овооныхоо нэрээр Сүмбэр хүү гэж

	Түмэнд анх нэрээ гаргасан Далайцэрэн

	Яавал ч яаг гэсэн шиг хэнэггүй царайлан

	Ядуулаг майхныхаа зүг унданд яарав.

	Бөхөд дуртай хэсэг өвгөд

	Бүлэглэн хойноос нь яриа дэлгэж

	«Бүргэд Рэнцэн аваргын удам юм гэнэ» гэлцэн

	Бүүр түүрхэн намтрыг нь сөхөж дагалдав.

	Дашрамд хэлэхэд шүлэгч би вээр

	Дахин нэг өртэй болчихлоо.

	Сүмбэр аваргын тухай номыг

	Сүүлд бичих учиртай болчихлоо.

	Дан Каловоос ч дутахгүй бяртай

	«Догшин араатнаас» ч няцахгүй хүчтэй

	Харьшгүй зоригт Хулгар Нацагтай

	Харанхуй шөнөөр ч зууралдаж үзсэн

	Сүмбэр аваргын тухай номоо

	Сүүлд гэлгүй одоохон барья.

	Даншиг наадам өдрөөр хойшлоод

	Дараагийн бүлгийг уяад байна.

	Даруухан баатар Сэргэлэн хүү минь

	Дайчин үйлсэд яараад байна.

	
ТУЛААН ДУНД

	Ярайтал бичсэн он сартай нь

	Ялалт дийлэлт осол сүйрэлтэй нь

	Яс янгинам цохилттой нь

	Үс арзайм үхэлтэй нь

	Дайн тулааныг түүхийн хичээлд

	Даан олноор бид үзсээн.

	Дайсных, манайх гэж төвөггүй ялгаад

	Дайчин тэмцэлд сэтгэлээрээ оролцсоон!

	Гэтэл

	Манай Сэргэлэн

	Хотол

	Их тулааны дунд ороод

	Ховдыг чөлөөлөн

	Манжийн

	Дарлалыг устгаж,

	Магнаг луут

	Тугийг нь гудайлгаж

	Маахгар хилэн шаахайг нь

	Малчин Монголын нутаг дээр

	Ахиад гишгүүлэхгүйн төлөөнөө

	Манлай ван Дамдинсүрэн

	Магсаржав жанжин хоёрын

	Тэргүүлэн хөдөлсөн

	Тэнгэрлэг их цэргийн

	Тэр эгнээн дунд

	Ойдов дагслын хамт

	Оролцон явж байна.

	Бээр мэт бугласан

	Бээжингийн эздийн

	Дотуур муу санааг

	Дотроо агуулсан

	Дорно газрын

	Их хэрмийн

	Ивээл тасархай мэт

	Ховдын хэрэм

	Хотыг тойрон үзэгдээд

	Хоргодож байгаа

	Хомхой дайсны

	Хорголон сум исгэрч

	Шоволзох толгой

	Шодолзох гэзэг

	Шоролзох жад

	Торолзох бараа

	Хэрэм дээгүүр

	Үе үе цухалзаад

	Хэн нэг нь

	Үхлийн суманд оногдож

	Нурхач баатрын голомтын

	Нурам нь хийсэх шиг санагдана.

	Баруун Монголын

	Парчин туульчийн

	Баатарлаг туульсын

	Баатрууд амилах шиг

	Хатанбаатарын

	Хангинах сэлэм

	Гялс хийлээ.

	Харайлдах морьдын

	Хатуу туурай

	Ярс хийлээ.

	Тэнгэрийн од

	Нисээд ирэв үү гэлтэй

	Хэрмэн дээгүүр

	Хэсэг эрс

	Даваад буулаа.

	Лууны ам

	Ангайв уу гэлтэй

	Лужир дааман

	Асарлан нээгдлээ.

	Хоёр зуун жил

	Монголыг дарлаж

	Хотол даяны нь

	Мохоож, мөхөөж

	Хоосон буурийг нь

	Үлдээх гэсэн

	Хомхой Манжийн

	Хорон санаа

	Ховдын хэрэмд

	Үнс боллоо.

	Улс үндсээ

	Улмаар чөлөөлөх

	Урмаар бадарсан

	Ухаант эрсийн

	Уухайн дуу

	Уулсыг доргиож

	Усыг цалгиуллаа.

	Шийдсэн дайсан гэвч

	Шиншилсэн газраасаа

	Шилээ хараад тонилсонгүй,

	Шивээлсэн газраа

	Шигдэж аваад

	Ногоон тугаа

	Нохой шиг манаж

	Мэргэн буучдаа

	Түргэн зэвсэглэж

	Үхэхдээ

	Үхэр буугаа тавилаа.

	Хэсэг сайн эрс хагацан

	Хэн нэг нь

	Эмээлдээ чирэгдэн

	Үер шиг дайрсан

	Морин аттак

	Үзүүр түрүүчээсээ

	Үрэгдэж эхэллээ.

	Гашуудан хорссон

	Сэргэлэн бор банди

	Гранат юунаасаа

	Сэмхнээ гаргаад

	Гаарсан дайсны

	Эцсийн үүр рүү

	Гайхам мэргэнээр

	Шидэж орхилоо.

	Хөгшин шивээ нь

	Бут үсэрч

	Хөл гар нь

	Агаарт тасарч

	Хярсан туулай шиг

	Бүгсэн дайсан

	Хярамцаг болж

	Бүгдээр сөнөлөө.

	Ер бусын

	Ийм зэвсэг

	Ердөө ч үзээгүй

	Цэргүүд гайхан

	Эрдэнэт «хувилгаан» Сэргэлэнгийн

	Эрдэм чадлыг гайхлаа.

	Соёмбот туг

	Ховдын цайзнаа

	Содон өнгөөр

	Мандан намирахад

	Соёрхож

	Магсаржав жанжин мишээгээд

	Сод манлай нутаг усаа ширтэнхэн

	Талын улаан уулыг

	Цогт баатар хэмээн нэрлэж

	Талархаж Сэргэлэнг дуудаад

	Цол ямба мэдүүлснээ дурсав.

	— Улс үндсээ

	Харьтнаас чөлөөлөхөд

	Увдис чадал

	Самбаагаа гаргасныг тань

	Улаан үсгээр

	Шастирт тэмдэглэж

	Удам дамжин

	Санаж явна! гээд

	Зүүж явсан

	Сэлмээ дурсгахад

	Зүрх догдлон

	Сэргэлэн баяслаа.

	«Зүлгэмэл эрдэнэ шиг

	Гялалзсан зэвсгийг нь

	Зүйтэй сайхан

	Нандигнаж яваад

	Улаанбаатартаа аваачиж

	Улсынхаа музейд тавина» гэж

	Урам хөөртэй бодож

	Ухаан санаа нь цэлмэлээ.

	Их түүхийн

	Домогт баатраас

	Эрхэм шагнал

	Догдлон авч

	Харьшгүй зоригт

	Хатан баатар гуайг

	Биеэр нь үзэж

	Зүсээр нь харж

	Байлдахыг нь үзэж

	Ярихыг нь сонсож

	Туг сүлдний нь өмнө

	Цуг зогсож байгаа

	Сэргэлэн мөн азтай яа!

	Сэтгэлдээ та нар бод л доо

	Сүхбаатар жанжин биеэрээ

	Сүр жавхлантай гарч ирээд

	Эсвэл талбай дээрх

	Морьт хөшөө

	Эгээ тэр янзаараа амилаад

	Дөрөөн дээрээ өндийсөн Жанжин маань

	Дөрвөн зүг найман зовхисыг саравчлан

	«Эх орон минь

	Ийм л болох ёстой юм!» гэж

	Эршүүд цээлхэн дуугаараа

	Ихэд бахдан хэлбэл яах сан бол!

	Яаж бахдаж баясах сан бол!

	Бидний сэтгэлд

	Амьд бүхнээс илүү

	Амьд байгаа

	Билгүүн суутантай

	Уулзаж болохын

	Учрыг та нар мэднэ биз дээ?

	Хэн ухаантай

	Ултай учиртай

	Ухамсартай

	Уншиж судалж чадна вэ,

	Хэн оюунаан

	Од шиг цэлмээж

	Орчлонг тунгааж

	Ойгоо баяжуулж

	Зүрх сэтгэлээ

	Ариун байлгаж

	Зүүд зөн шигээ

	Мэдрэмтгий

	Мэдлэгтэй

	Соргог

	Сэргэг байж чадна вэ,

	Тэгэх аваас тэр хүн

	Түүхийн харгуйд

	Жуулчилж чадна

	Түмэн одонд ч

	Аялж чадна.

	«Сур, сур,

	Бас нэмж сур!»

	«Судал, судал,

	Багаас нь ихэд хүр!»,

	Ильичийн эрхэм сургаал

	Энэ билээ.

	Павловын цэцэн сургамж

	Энэ билээ!

	
ТӨЛГИЙН СҮМ

	Эрхэм уншигч минь анхааран сонсоно уу

	Ээдрээт явдлын утгыг тайлалцана уу?

	«Ер бишийн нэгэн газар

	Ертөнцийн энэхэн буланд байнам.

	Есөн хүслийг мохоох шид

	Ерөөс түүнд хурсан байнам.

	Энэ насанд

	Хэчнээн буян хийвэл

	Хойд насанд

	Төчнөөн жаргал эдэлнэ.

	Энхжиний босгоор алхаж

	Эрхт бурхны хутгийг олно.

	Ихэс дээдэс лам багшаа хүндэлбээс

	Илжиг, морь, нохой мэт зүтгэвээс

	Ирэх цагт

	Сайн төрлийг олно!

	Хэрэв тэрсэлж

	Дээдсийг эсэргүүцвээс

	Хэлснийг зөрчиж

	Нүгэл хилэнц хийвээс

	Хойд насандаа

	Хорхой шавж болно.

	Хорт могой болно.

	Арван найман

	Тамын харанхуйд

	Аль муугаараа

	Тарчилж зовно»

	Энэ

	Бурхны гол сургаал

	Энэ

	Бурангуй засгийн бугуйл

	Гэтэл яг үүнийг

	Дүрслэн харуулдаг

	Нүгэл, буяны нь

	Ялгаж үзүүлдэг

	Төлгийн сүм энд байна.

	Мэргийн толь энэ байна.

	Тэр сүмийн

	Шар бурхан

	Өрөөсөн хөлөө

	Өөд өргөн

	Өрөөсөн гараа

	Тэнгэрт сунган

	Тавин тохой өндөр

	Сүртэй харагдана.

	Гагцхүү

	Ганц хөлийг нь

	Газраас

	Гадаслаж

	Гантөмөр

	Гинжээр тогтоосны хүчинд

	Арай л нисчхэлгүй

	Агаарт тэмүүлэх шиг үзэгдэнэ.

	Гинжнээс нь хэдэн хүн хүчлэн татвал

	Газарт гайгүй дөтлөн ирснээ

	Тавихтай зэрэг

	Тас татам ухасхийж

	Эгц дээшээ

	Эгээ хуучиндаа ороод

	Аргамжиндаа

	Арайхийн баригдан

	Агаарт зогсоно.

	Аяа, юутай сүрдэм сүрхий билээ.

	Сүжигтэн хүн үүнийг хараад

	Сүр хүчний нь өмнө

	Сөгдөн бишрэн

	Сүнсээ даатгана.

	Хорвоог орхин

	Хойд насандаа

	Ямар төрөл олохоо

	Яаж шүү зовж, жаргахаа

	Харуулах сан гэх

	Харах сан гэх

	Хүсэл бодол

	Хэнд ч төрж болно.

	Хөрөнгө зөөр л

	Мэдэх хэрэг!

	Босгыг нь дөнгөж

	Алхахын тулд

	Бод мал өргөлд барина.

	Дүрийг нь дөнгөж харсны төлөө

	Дүнчүүр маанийн хүрд бүтээхэд

	Хувь болох мөнгө, цай өргөнө.

	Дахин дахин харахын тулд

	Дараа дараалан барих бэлтэй ирнэ.

	Ганцхан удаагийн төлгөөр жишээлэн

	Гаргаж та нарт төрхийг нь хэлье!

	Найрыг нь шөнө

	«Чөтгөр» орж түйвээсэн

	Намсрай баян Төлгийн сүмд ирэв.

	Тавин лангийн ембүү хадагтай өргөж

	«Тавилан заяаг минь харуулна уу» гэж мөргөв.

	Сүрлэг бурхны өмнө

	Сөхөрч мөргөөд харсан чинь

	Сүүл нь мушгирсан могой

	Доошлон яваа харагдав.

	(Сүм дүүрэн хашхирч:)

	— Ээ гэгээн минь, би чинь

	Сүйрч гүйцжээ!

	Хойд насандаа би

	Хорт могой болох

	Үйлтэй юм гэж үү?! хэмээн

	Үглэн уйлан сандарч:

	— Зуун лан мөнгөөр өргөл барья

	Зонхов богдод мандал өргөж буян үйлдье! гээд

	Зулайгаа халцартал хэд мөргөөд

	Зусар нүдээр бурхны зүг хартал

	Дэл сүүл нь сагсалзсан азарга болоод

	Дэндүү их зангаар гүү хураан

	Давхиж явах нь үзэгдэв.

	«Буянт мал болбол ч

	Бас яамай гэж

	Бухимдах нь багасаж

	Бага тайтгарсан ч

	Бурхны оронд төрөх

	Хувьгүй юм уу» гэж бодоод

	— Мянган лан мөнгөөр өргөл барья

	Майдар бурханд мандал өргөж

	— Буян амлая! гээд

	Магнайгаа халцартал хэд мөргөөд

	Маасайтал бурхны зүг хартал

	Энхжиний дагшин орны зүг

	Эрдэнийн солонго татуулан нисэж явах нь үзэгдэв.

	Амласан мөнгөө Сүмийн няравт барьчхаад

	— Айдаа би ч, сүрхий ажил бүтээлээ гээд

	Айхтар дориун алхаж яваа түүний хойноос

	Асарт сүмийн дээврийн нэгэн гэгээвчээр

	Адтай нэгэн нүд сэмхэн ширтэж

	Аяархан инээд алдах нь юу сан билээ?!

	Төлгийн сүм гэгч энэ газрын

	Төвөг нууцыг хэн ч үл мэднэ.

	Түлхүүрч лам

	Хамба хоёроос бусад хүн

	Түүний дотор

	Хамаа бус алхвал

	Толгойгүй гэсэн үг!

	«Эрдэнэ хувилгаан»

	Цол өргөмжлөгдөж

	Ирсэн даруйдаа

	Сэргэлэн үүнийг

	Сэм ажсан юм.

	Ихэд сүрдэм

	Машид нууц

	Энэ сүм

	Илбэчний үүр шиг

	— Овтны орон шиг санагдсан юм.

	Хэмжихүй ухаан-гурвалжны талтууд

	Хувилахуй ухаан-урвал хувирал

	Бодисын зүй-таталцал түлхэлцэл

	Байгалийн зохицол, машин судлал

	Оддын солбицол-Тэнгэрийн зурхай

	Орчлонгийн судлал-учир шалтгаан

	Олон юмыг эргэцүүлэн суутал

	Орой руу нь гэнэт ороод ирэх шиг болов

	Зөв эсэхийг нь биечилж үзэхээр

	Зүрхтэй ажил гэнэтэд сэдэв.

	Сүмийн дээвэрт шувууны үүр шиг

	Сүүтийж байдаг гэгээвчийг санав.

	Үүл бүрхсэн харанхуй шөнөөр

	Үйлс юугаа сорихоор гарав.

	Үхэл амьдралын зааг дээгүүр

	Циркийн тэнцвэрчин шиг явахаар шийдэв.

	Осол гарвал хамгаалж авахаар

	Бөх Жамц зайдуу зогсов.

	Ойртож ирснийг хоргоож саатуулахаар

	Ойдов дагсал үүдэнд зогсов.

	Өөрөө тэгээд дүүрсэн хэрэг

	Өндөр сүмийн тагтанд авирав

	Энэ үед хорвоон тэнхлэг

	Эргэдгээрээ эргэж байсан ч

	Энэхэн мөчид зогсож орхиод

	Амьсгаа хураан ажих шиг санагдав.

	
ҮНЭНИЙ ӨЧИГ

	Тэргүүн хамбын мэндэлсэн өдрийг

	Тэмдэглэж ёслохоор бум бужигнаж

	Тэрэг, чарга, унаатай явган

	Тэнд эндгүй түм түжигнэв.

	Хол ойроос ирсэн бүхэн

	Хотлоор сунан мөргөж бүхийд

	Хойно орших Төлгийн сүмээс

	Хахирган дуугаар хүн бахирлаа.

	Олон түмнээр сэрхийн босож

	Онгорхой сүмийн үүдээр харвал

	Омог хүчин төгс бурхан

	Ойж үсрээд онхолдсон харагдлаа.

	Аргамж гинж нь тас цавчигдаад

	Асар хүчтэй хөөрсөн бурхан

	Адарт очиж тархиараа мөргөөд

	Аварга бие нь бут үсрээд

	Сүрлэг толгой нь тэртээ дээр

	Сүмийн таазанд наалдсан үзэгдлээ.

	Энэ үед нэгэн хүн

	Эршүүд цээлхэн хоолойгоор

	Эл бүхний учрыг тайлахаар

	«Эрдэнэ хувилгаан мориллоо» гэв.

	Сэрэмж тотгорыг урьдаас бодсон ч

	Сэтгэл хөөрөн, зүрх догдолж

	Сэргэлэн бор «Эрдэнэ хувилгаан»

	Сүмийн тавцанд гарч ирлээ.

	Хөх төмрийг хөтлөн татдаг

	Гүр соронзон гэж сонссон уу, та нар?

	За энэ харав уу? Соронзон, төмрийг татлаа

	Зальхайн оньс нь тэгвэл эндээс мултарна даа

	Харав уу тэр, бурхны толгой

	Хаа тэртээ адарт наалдсаныг?

	Хачирхах явдал ердөө байхгүй

	Хамаг учир эндээс тайлагдана.

	Харин та нар сонсъё? гэвэл

	Хамгаалж намайг авах хэрэгтэй.

	Ярьж гүйцсэн хойно бол

	Яадаг санж вэ, хамаагүй

	Сүрлэг бурхны толгойн голд

	Сүрхий том төмөр хийжээ.

	Сүмийн дээврийн дотор талд

	Суурьтай сайн соронз суулгажээ.

	Тооны ухаанаар үүнийгээ

	Томьёолж харьцааг нь тааруулаад

	Бодисын зүйн хуулийг

	Бодож сүрхий ашиглажээ.

	«Чаралба4» хэмээн чарлаж

	Хамба тэндээс ухасхийлээ.

	Чадал зааж Жамц арслан

	Хиазтай дээлээс нь барьж зогсоолоо.

	— Одоо үүнийг харцгаа, үзэцгээ

	Оготно могой, хорхойн чихмэл

	Олон янзын амьтны зураг

	Орон хийд, хүний хөрөг

	Энэ бүхнийг сүмийн дээврээс

	Элдэв янзаар буулгаж ирээд

	Эргэж төөрсөн та бүхний

	Ирэх насыг үзүүлдэг байна.

	Шинжлэх ухааны ололтыг

	Шиншилж өөрсдөө ашиглаад

	Шидтэй идтэй болгож

	Ширгэтэл та нарыг сорсон байна!

	Зориг бадран ийнхүү өгүүлтэл

	Зоорь дотроос гарав уу гэмээр

	Цэрэг цагдаа гэнэт ирээд

	Зэрэг дайран Сэргэлэнг барилаа

	— Одоохон гал түл! Шатаа!

	Ороолон шулам биелсэн нь тэр!

	Хамбын догшин айлдвараар

	Хамаг олон үймэлдлээ

	Хатуу цаазын ёсоор

	Халуун гал дүрэлзлээ.

	— Шатаа, та нар!

	Шатаа!

	Бурангуйн эсрэг тэмцсэн

	Брунног5 шатаасан шигээ

	Шатаа!

	— Бурууноо гэнэ үү

	Буруу номтон юм бол

	Буг шиг даралгүй яадаг юм бэ

	Бушуул, түргэл!

	— Шашин бол ард түмнийг доройтгон мунхруулдаг

	Хор болсон хар тамхи гэж

	Маркс багш

	Мадаггүй үнэнийг хэлсэн юм.

	— Элэнцгийн чинь

	Маар—Эхэс

	Энийг одоохон тонилго! гэснээ

	Шар хөөрөн хор буцлан байснаа

	Шал дэмий омог гаргаснаа ухаарав.

	Үзсэн энэ явдлынхаа тухай

	Өнгөрсөн энэ зууныхны тухай

	Өөрийнхөө нөхдөдөө дуулгалгүй

	Үхнэ! гэдэг тэнэг хэрэг болохыг

	Өрвөлзсөн галын дээр ирээд ойлгов.

	— Өршөөж хайрла хамбатан минь

	Өмгөөлж хайрла, олон түмэн минь!

	Та нар намайг бага сага шидтэйг мэднэ

	Тамд түүнийгээ аваад явалтай биш дээ.

	Тэнгэрийн шувуу минь

	Тэртээ ууланд бий

	Тэрийгээ хамба танд

	Үлдээж өгөөд

	Үхвэл гомдолгүй.

	Өдий олон хүн

	Өчүүхэн намайг алдахгүй шүү дээ

	Үлэмж хүчтэн хамба танд

	Үнэт бэлгээ би өргөөд үхье.

	— За яах вэ тэрэг хөсөг бэлд!

	Заалгаад, тэр газар цөмөөрөө очъё!

	Хамба гэнэт

	Ийнхүү хэлэхдээ

	«Хага үсэрсэн бурхнаа

	Орлох юмтай болно

	Харин энэ мууг тэнд нь

	Орчлонгоос тонилгоно» гэж

	Хар муу санаандаа тунгааж бодсон байв.

	Өнжин хонон явсаар

	Захын хар ууланд хүрэв

	Өнчин болдгийн хадан дундаас

	Замын унаа нь учралыг хүлээв.

	Сэргэлэн:

	— Мэргэн хамба та

	Буянтай ажил хийлээ.

	Диваажинд ниссэн бурхнаа

	Тэнгэрийн шувуугаар солилоо.

	Одоо та бүхэн цөмөөрөө

	Оорцог энэ толгойг

	Ороож тойроод бүсэл

	Олон цэргээр хамгаал!

	Харин энэ шувуун дээр

	Олуул очиж болохгүй

	Хангардийн төрөл болохоор

	Омог төрж магадгүй.

	Гайтуулж нэг л хүнийг

	Золиосонд гаргамаар байна

	Гардийн аманд хийх

	Зоог болгомоор байна.

	Тэгээд би хүзүүдээд

	Тэнгэрийн шувууг танд авчиръя.

	Тэгэхтэй зэрэг Та тарни уншаарай

	Орон хийдэд ам гарч

	Олон түмнийг үймүүлсэн

	Ойдов дагслыг л ерөөсөө

	Огторгуйн шувуунд идүүлчихье.

	Хамба:

	«Бурхны орон — Лхаст ч

	Буян болгож тас шувуунд

	Үгүй болоочийн шарилыг

	Үгтээж байдаг гэсэн юм.

	Цадиггүй энэ муу Дагслыг л

	Цааш нь харуулдаг хэрэг ээ!» гэж

	Эргэцүүлж дотроо бодоод

	Ойдов дагслыг дохив.

	Элдэв учрыг дагсал мэдсэн ч

	Оньсогоо улам итгүүлэх гэж

	— Яасан ч би явахгүй гэж

	Ярдаг дуугаар орилов.

	— Яана гэнээ? гээд Сэргэлэн

	Яргай ташуураар нүдэв.

	Энэ бүхэнд баясаад

	Эрхтэн дархтан инээлдэв

	Эгнэсэн цэрэг жагсаад

	Уул толгодыг бүслэв.

	Нэг нь уллаж чаргууцалдсаар

	Нөгөө нь чирч чангаалцалдсаар

	Шувуу байгаа үүр рүү

	Шулуухан орж явчихлаа.

	Тэндээс гэнэт удалгүй

	Тэнгэр дуугарах шиг болов.

	«Тэнгэрийн шувуу дуугарлаа» гэж

	Тэвдэж цөмөөр үймэлдэв.

	Аварга том шувуу

	Агаарт хөөрч үзэгдэхэд

	Алга хавсран залбирч

	Арван зүгтээ бутарлаа.

	Хамба ламтан дөрөөгөө олохгүй

	Хальт гишгээд холбирч ойчлоо.

	Хамар дуугаргаж морьд үргээд

	Хад чулуунд цуурай хадлаа.

	Аялсан нутгийнхаа дээгүүр

	Алгуур нисэн эргэлдэхэд

	Ард олон цөмөөр

	Тэнгэрийн төрөлтөнд биширлээ.

	Сүүгээ дээш нь өргөж

	Хүүгээ тийш нь харуулж

	— Эрдэнэ хувилгаан, дагсалтай цуг

	Энхжинд нислээ гэлцэв.

	Хурсан олны дунд нэгэн бичиг хаяад

	Хурмаст тэнгэрт цойлон алсын алсад одов.

	Үзсэн явдлыг шагшиж

	Өнөөх бичгийг үзвэл

	Хуучин монголоор бичсэн

	Хуудас «тарни» байлаа.

	«Харгисыг халагтун!

	Хаан ширээг хөмрөгтүн!

	Ард түмнээр төрийн жолоо бариул!

	Аймшиггүй тэмцлээр эрх жаргалыг олцгоо!

	Балбар, Жамц тэргүүтэн

	Булт олныг манлайлагтун!

	Эрдэнэ хувилгаан бус

	Эвлэлийн гишүүн Сэргэлэн бор!

	Эртний зуунаас

	Шинэ зуунд айлчлаар одсон Ойдов дагсал

	Эгнэгт амгаланг хүсэв» гэжээ.

	
ТӨГСГӨЛ

	Бүрэнхий зуунаар аялсан номын минь

	Бүлэг бүхнийг анхааран ширтэж

	Бүдрэх, бадрах агшин бүрд нь

	Бүхий л санаа сэтгэлээ хуваалцаж

	Эгэлхэн бүтээлтэй минь танилцаж дассан

	Эрхэм уншигч минь таалан сонсоно уу!

	Эгээрэм хүслийн алтан одод мэт

	Эрин зуунаа таашаан ажна уу!

	Өдөр шөнө шиг хоёр эрин

	Өвөл, зун шиг хоёр үе

	Өнгөрсөн одоог харшуулан бодож

	Өөрсдийн заяаг харьцуулан санана уу!

	Ямар боловч мөрөөдсөндөө хүрч

	Яамай даа гэж амсхийн, «төгсөв» гэсэн ч

	Яавч бас нэг юм дутуу мэт

	Ягуухнаар зүрхийг минь дуудан байна!

	Магадгүй, түүхэн зууны тэр хүн

	Манай баатрын түргэн хөлгөнд суугаад

	Бидний үед хүрээд ирэх ч юм бил үү?!

	Биширч, гайхаж

	Өнөөдрийн маань туяанд гялбах ч юм бил үү!

	Тэр цагт нь бас манай мөчлөгийнхөн

	Тэртээх одны мянган буудалд айлчлаад

	Анивалзагч холын тэр ертөнцөд

	Алтан дэлхийгээ дурсаж суух ч юм бил үү?!

	Ямар боловч энэ удаад

	Яруухан бодлын жолоогоо татасхийж

	«Төгсөв» гэдэг үгээ хэлзнэе!

	Түр баяртай, дараа уулзъя!

	Наана нь ах чинь юмаа базааж

	Наад зах нь ертөнцийг бясалгаж

	Найз нөхөдтэйгөө салхинд гарч

	Нарийн ширийн яриа дэлгэж

	Алжаасан тархиа түр амраан

	Амтат жүржийн ундаан шимж

	Үгүй дээ л энэ номынхоо тухай

	Үг яриа сонсмоор байна.

	Сурлага хичээл, эрдэм билигт тань

	Суга өсөх эрхэм биест тань

	Судлах эрдэнэс, ирээдүй хожимд тань

	Суу чадлын дээдийг ерөөнөм!

	 

	Улаанбаатар, Мааньт

	1974 он.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

